
Tǝwrat 21-ⱪisim

«Ⱨekmǝt topliƣuqi»
Kirix sɵz

Ⱨayatliⱪniǌ ǝⱨmiyiti nemǝ?

Oⱪurmǝnlǝr aldidiki bu kitab «muⱪǝddǝs yazmilar» iqidiki alaⱨidǝ kitablarniǌ biri. 
Kitabniǌ awwalⱪi jümliliri bizgǝ uniǌ yazƣuqisiniǌ Sulayman padixaⱨ ikǝnlikini bildüridu. 
Mǝzkur kitab ⱨayatniǌ ǝⱨmiyitini izdǝx toƣrisida yezilƣan; kɵrünüxtǝ u ümidsizlikkǝ tolƣan 
bir kitab — biwasitǝ yaki yoxurun soallarni, jawabsiz yaki «yerim jawabliⱪ» soallarni soraydiƣan 
kitabtur. Toluⱪ Muⱪǝddǝs Kitabniǌ türlük ⱪismiliri arisida bǝlkim Hudadin ⱪorⱪmaydiƣan 
«ⱨazirⱪi zaman kixiliri» uni ɵzigǝ ǝǌ tonux, ɵz kɵzⱪarixi wǝ ⱨessiyatliriƣa ǝǌ yiⱪin dǝp 
ⱪarixi mumkin. Kɵrünüxtǝ kitab mutlǝⱪ ümidsizlikkǝ tolƣan bir bayan bilǝn baxlinidu: 
«Bimǝnilik üstigǝ bimǝnilik! Bimǝnilik üstigǝ bimǝnilik! Ⱨǝmmǝ ix bimǝniliktur!». 
«Mǝwjudiyǝtizm pǝlsǝpisi («eksistentsializm» dǝpmu atilip, Fransiyǝ pǝylasopi Ȥon Pawil 
Satirniǌ kɵz ⱪaraxlirida gǝwdilǝndürülgǝn) yeǌi pǝyda bolƣan» dǝydiƣan kixilǝr jǝzmǝn 
«Ⱨekmǝt topliƣuqi» degǝn kitabni ⱨeq oⱪup baⱪmiƣanlardur. Israil padixaⱨi Sulayman 
bexidin ⱨǝrhil sǝrgüzǝxtlǝrni ɵtküzgǝn, kɵp tǝjribilǝrgǝ erixkǝn adǝm; u ⱪurulux, yeza igilik, 
baƣwǝnqilik, ilim-pǝn ⱪatarliⱪ ⱨǝrhil saⱨǝlǝrdǝ imkaniyǝtniǌ bariqǝ oyliƣanlirini yolƣa 
ⱪoyup sinaydu, andin ɵtkür zeⱨnini ixⱪa selip, uniǌdin ⱪandaⱪ muwapiⱪ hulasilǝrni qiⱪarƣili 
bolidiƣanliⱪi üstidǝ oylinidu.  

Ⱨayatliⱪniǌ ǝⱨmiyiti toƣrisida qoǌⱪur izdǝngǝn, xundaⱪla hudasiz ɵtkǝn ⱨayattiki 
ixlarniǌ bimǝniliki toƣrisida qoǌⱪur qüxǝnqigǝ igǝ bolƣan adǝmlǝrniǌ iqidǝ Sulaymandǝk 
küqlük kitab yazƣudǝk baxⱪa bir adǝm bolmisa kerǝk. Uniǌda xarait, bayliⱪ, Huda tǝⱪdim 
ⱪilƣan alaⱨidǝ kalla-zeⱨin wǝ danaliⱪ, hǝlⱪ’araliⱪ alaⱪilǝr wǝ ǝǌ muⱨimi yetǝrlik waⱪit bar idi 
(qünki Huda uni wǝ uniǌ padixaⱨliⱪini aman-esǝnlik bilǝn bǝrikǝtligǝn). Uniǌ üstigǝ atisi 
Dawut pǝyƣǝmbǝr Hudaniǌ yaratⱪan mɵjizilirini wǝ Uniǌ ajayib muamilisini kɵrgǝn intayin 
tǝjribilik kixi idi. Biraⱪ ⱨayatliⱪniǌ ǝⱨmiyitini izdigüqilǝrniǌ kɵpinqisigǝ nisbǝtǝn muxundaⱪ 
muwapiⱪ xaraitlar ǝsla bolmasliⱪi mumkin; huddi Sulayman padixaⱨ ɵzi eytⱪandǝk: 
«Padixaⱨtin keyin turidiƣan adǝm nemǝ ⱪilalaydu — ⱪilsimu alliⱪaqan ⱪilinƣan ixlardin ibarǝt 
bolidu, halas!» (12:2).

«Ⱨekmǝt topliƣuqi» degǝn kitab toƣruluⱪ ixǝngüqilǝr ikki hil ǝn’ǝniwiy kɵzⱪaraxta bolup 
kǝlgǝn: —

Birinqi hil kɵzⱪaraxta, Sulayman padixaⱨ ɵzi ⱪoyƣan tǝs soallarƣa beridiƣan jawabni 
bilmǝskǝ salƣan. Bundaⱪ boluxi ⱪǝstǝn, aⱪilliⱪ bilǝn bolƣandur. Uniǌ muddiasi xuki, bu 
arⱪiliⱪ oⱪurmǝnniǌ diⱪⱪitini oyliƣanidi. Xuniǌdǝk u oⱪurmǝnlǝrgǝ bir ⱪatar «yerim 
hulasǝ»ni ⱪalduridu; bumu uniǌ ⱪǝstǝn ⱪilƣini; u oⱪurmǝnlǝrni ɵzi oylinip hulasigǝ kǝlsun wǝ 
xuniǌ bilǝn Hudadin ⱪorⱪsun dǝp ümid ⱪilidu.

Ikkinqi hil kɵzⱪaraxta, Sulayman padixaⱨ mǝzkur kitabni ɵziniǌ ǝhlaⱪiy qüxkünlǝxkǝndǝ 
yazƣan. Xu sǝwǝbtin u soriƣan soallarniǌ jawabini ɵzimu bilmǝydu yaki bolmisa u ǝslidǝ bu 
ixlar toƣruluⱪ ɵzlǝxtürgǝn ɵtkür qüxǝnqilǝrdin mǝⱨrum bolƣan. Biraⱪ kitab Ⱨǝmmigǝ Ⱪadir 
Bolƣuqiniǌ pilan-iradisi wǝ buyruⱪi bilǝn, Hudani dost tutmiƣan ⱨayatniǌ tolimu 
ǝⱨmiyǝtsilikigǝ guwaⱨqiliⱪ bolsun dǝp yezilƣan, xundaⱪla Muⱪǝddǝs Kitab iqigǝ elinƣan. 
Kitabtiki «yerim hulasilǝr» ǝslidǝ Sulaymanni tehimu kɵp ⱨǝⱪiⱪǝtkǝ yetǝklixi kerǝk idi; biraⱪ 
uniǌ ǝhlaⱪiy qüxkünlǝxkǝqkǝ, xundaⱪ bolmidi. Ⱨalbuki, Ⱨǝmmigǝ Ⱪadir Bolƣuqiniǌ ⱨǝmmǝ 
ixni baxⱪurƣuqi ⱪoli bilǝn muxu «yerim hulasilǝr» oⱪuƣan insanni oylinixⱪa, xuniǌdǝk 
Ɵzidin ⱪorⱪuxⱪa oyƣitixniǌ ⱪorali boluxi üqün kitabda ⱪaldurulƣan.

Ⱪaysi kɵzⱪarax toƣra boluxidin ⱪǝt’iynǝzǝr, Hudaniǌ kitabⱪa nisbǝtǝn mǝⱪsǝt-muddiasi 
ohxaxtur. Birinqi kɵzⱪarax boyiqǝ, Sulayman ⱪayƣu iqidǝ bolup muxu jawabi bolmiƣan 
soallarni soriƣan wǝ yazƣan waⱪtida ⱨǝⱪiⱪǝtǝn ularniǌ jawablirini bilmigǝn; biraⱪ u yǝnila 
Hudaniǌ muxu kitabni «yazƣuqi ⱪorali» idi. Ikkinqi kɵzⱪarax boyiqǝ, u jawablirini qüxǝngǝn, 
biraⱪ danaliⱪ bilǝn jawabini bayan ⱪilmiƣan. Bu qaƣda u aǌliⱪ ⱨalda Hudaniǌ ⱪorali bolƣan 
bolidu. Ikki kɵzⱪaraxniǌ birdinbir pǝrⱪi xuki, u bolsimu, Hudaniǌ aǌliⱪ yaki aǌsiz ⱪorali 
bolƣanliⱪidin ibarǝt, halas. Ɵzimiz ikkinqi pikirgǝ mayilmiz, biraⱪ ǝmǝliyǝt ikki pikirniǌ 
otturisida boluximu mumkin. «Ⱪoxumqǝ sɵz»imizdǝ bu toƣruluⱪ yǝnǝ tohtilimiz.

Hudadin ⱪorⱪuxni «koniliⱪ, ⱪatmalliⱪ, waⱪti ɵtkǝn» dǝp ⱪaraydiƣan ⱨazirⱪi zamandiki 
kɵpinqǝ kixilǝrniǌ kɵǌli ⱨayatniǌ ǝⱨmiyǝtisizlikidin tolimu biaram bolup, qoǌⱪur 
ⱪanaǝtsizliktǝ turmaⱪta. Bundaⱪ ⱨalǝt daǌliⱪ fransuz rǝssam Gawginniǌ ⱨayatida dǝⱨxǝtlik 
ⱨalda roxǝn gǝwdilǝngǝnidi. «Ⱨekmǝt topliƣuqi»tǝk, u ⱨayatiniǌ ǝⱨmiyitini izdǝp: «Ⱪanqǝ 
kɵp sǝrgüzǝxtlǝrni beximdin ɵtküzsǝm xunqǝ yahxi» degǝn muddiada bala-qaⱪilirini ⱨǝm 
yurtini taxlap «Tinq Okyan»diki «Erǝm baƣqisi»dǝk illiⱪ wǝ güzǝl Tahiti ariliƣa sǝpǝr ⱪildi. Xu 
yǝrdǝ u «Ⱨǝⱪiⱪiy lǝzzǝtni tetip baⱪay» dǝp yǝrlik kixilǝrniǌkidǝk «iptidaiy turmux»ni 
ɵtküzüxkǝ baxliƣan. Tahitilik bir ayal bilǝn billǝ turƣan wǝ uniǌdin baxⱪa nurƣun ⱪiz-
ayallar bilǝn axna oyniƣan. Biraⱪ u izdigǝn «qoǌ lǝzzǝt» ⱨǝrdaim uniǌdin ⱪeqip yürgǝn. U 
«Ⱪǝyǝrdin? Ⱪaysi? Ⱪǝyǝrgǝ?» namliⱪ ǝǌ ahirⱪi rǝsimni sizƣan (u rǝsimni ⱨǝrⱪaysi 
kitabhanidin tapⱪili bolidu). U rǝsimdǝ insanniǌ ⱨayatiniǌ ⱨǝrbir basⱪuqiƣa, yǝni «yax», 
«ottura yax» wǝ «ⱪeri» degǝn baxⱪuqiƣa kɵzlǝp turƣan alwastidǝk ⱨaywanlarniǌ jǝsǝtlirini 
ozuⱪ ⱪilidiƣan bir tapⱪuxni sürǝtligǝn. U rǝsimni sizip bolup ɵzini ɵltürüwalƣan.

«Ⱨazirⱪi zaman kixiliri»niǌ «Ⱨekmǝt topliƣuqi» degǝn kitabni ⱪanqilik asan ⱪobul 
ⱪilalaydiƣanliⱪi tǝrjimanlardin birigǝ addiy bir wǝⱪǝdǝ mujǝssǝm boldi. Bu tǝrjiman iqkiridǝ 
bir hǝnzu Mǝsiⱨiy ailiniǌ ɵyidǝ meⱨman boluwatⱪanda bolƣan ix. 1950-yilidin baxlap heli 
uzunƣiqǝ, hǝnzu Mǝsiⱨiy jamaǝtliridǝ ibadǝt sorunliriƣa ixlǝtküdǝk ⱨeqⱪandaⱪ «mǝdⱨiyǝ 
nahxa» kitabqiliri yoⱪ idi. Xu waⱪitlarda Mǝsiⱨiylǝr ⱪolidiki Muⱪǝddǝs Kitabtin (u waⱪitlarda 
ularda Muⱪǝddǝs Kitabmu bǝkla az idi) biwasitǝ kɵp bab-ayǝtlǝrni nahxilarƣa aylandurƣan. 
Tǝrjimanni meⱨman ⱪilƣan hǝnzu ayal xundaⱪ kɵp nahxilarni yadlap ɵgǝngǝnidi. Bir küni 
uniǌ ɵyigǝ ayal ⱪoxnisi kirip ⱪaldi. Ⱪoxnisi Muⱪǝddǝs Kitabni ⱨeq oⱪup baⱪmiƣan yaki Huda 
toƣruluⱪ ⱨeqⱪandaⱪ tǝlim aǌlap baⱪmiƣanidi. Tǝrjimanni ⱨǝyranni ⱪaldurƣini xuki, 
oylimiƣan yǝrdin Mǝsiⱨiy ayal ɵz ⱪoxnisiƣa bir nahxa eytip berixkǝ baxlidi. Nahxiniǌ aⱨaǌi 
intayin muǌluⱪ bolup, nahxiniǌ tekisti «Ⱨekmǝt topliƣuqi»niǌ birinqi bab, 1-11-ayǝtliri 
idi. Tǝrjiman: «Bu ⱨǝsrǝtlik nahxa ⱪoxnisiƣa ⱪandaⱪ tǝsir kɵrsitǝr?» dǝp oylap olturdi. Yǝnǝ 
oylimiƣan yǝrdin ⱪoxnisi kɵzigǝ yax yügürtkǝn ⱨalda: «Mana bizniǌ ⱨayatimizƣu! Bu ajayib 
kitabmu nemǝ?!» dǝp kǝtti. Keyin u kɵp ⱪetim kelip, etiⱪad yoli toƣruluⱪ soridi. Hudaniǌ 

«Ⱨekmǝt topliƣuqi» degǝn kitabta bolƣan muddiasi ǝmǝlgǝ axuruldi; bu ⱪoxniniǌ diⱪⱪǝt-
etibari ⱪozƣaldi wǝ xuniǌdǝk tehimu kɵp nǝtijilǝr qiⱪti.

Biz ibraniy tilidiki «Koⱨǝlǝt» degǝn sɵzni «ⱨayatliⱪⱪa ⱨekmǝt topliƣuqi», ⱪisⱪartilƣan 
xǝkildǝ «ⱨekmǝt topliƣuqi» dǝp tǝrjimǝ ⱪilduⱪ. Muⱪǝddǝs Kitabta «koⱨǝlǝt» degǝn bu sɵz 
intayin az uqraydu. Uniǌ «topliƣuqi», «yiƣⱪuqi» degǝn mǝnisi bar. U nemini toplaydu, degǝn 
mǝsiligǝ kǝlsǝk, bǝzi alimlar: «adǝmlǝrni toplaydu» dǝp ⱪarap «koⱨǝlǝt» degǝnni «wǝz eytⱪuqi» 
«tǝlim bǝrgüqi» dǝp tǝrjimǝ ⱪilƣan. Bizniǌ qüxǝnqimiz boyiqǝ, bu sɵz bǝlkim Sulaymanniǌ 
ɵy-pikirlirini, hulasilirini rǝtlǝp tǝrtipkǝ selixini kɵrsitixi mumkin. Xuǌa bǝzilǝr 
«mutǝpǝkkur», «tǝpǝkkurqi» yaki «pǝylasop» dǝp tǝrjimǝ ⱪilƣan. Biz «koⱨǝlǝt» degǝn sɵzniǌ 
toluⱪ mǝnisi «pütün zeⱨnini yiƣip hulasǝ qiⱪarƣuqi, yǝkünlǝrni topliƣuqi» dǝp ⱪarap, 
«ⱨayatliⱪⱪa ⱨekmǝt topliƣuqi» yaki ⱪistartilƣan «ⱨekmǝt topliƣuqi»ni muwapiⱪ bir tǝrjimisi 
dǝp oyliduⱪ. «Ⱨayatliⱪni hulasliƣuqi» yaki «hulasliƣuqi» dǝp tǝrjimǝ ⱪilinixlarmu muwapiⱪ 
birhil tǝrjimisi bolalaydu.

«Ⱪoxumqǝ sɵz»imizdǝ Sulaymanniǌ «teyilip kǝtkǝnliki», uniǌ ⱨayat toƣrisidiki 
qüxinixlirigǝ bolƣan roⱨiy qǝklimilǝr, xuniǌdǝk uniǌ bǝzi aqⱪuqluⱪ bayanliri wǝ u ⱪoyƣan 
soallarƣa Tǝwrattiki pǝyƣǝmbǝrlǝrniǌ bǝrgǝn jawabliri, xundaⱪla Injil ⱪisimliridin alƣan 
bǝzi jawablar üstidǝ tohtilimiz. Muxu yǝrdǝ biz pǝⱪǝt oⱪurmǝngǝ kitabtiki ikki «aqⱪuqluⱪ 
ibarǝ»ni kɵrsǝtmǝkqimiz: —

1-ibarǝ:  «Ⱪuyax astida» (1:3 ⱪatarliⱪlarda) yaki «asmanlar astida» (1:13 ⱪatarliⱪlarda) — bu 
ibarǝ kitabtiki asasiy nuⱪtinǝzǝrni yorutup beridu. Bu kitab insaniy kɵzⱪaraxtin (Hudaniǌ 
iradisi bilǝn) yezilƣan. Kitabniǌ mǝzmunini ibraniy pǝyƣǝmbǝrlǝr ⱪobul ⱪilƣan «asmandin 
kǝlgǝn» yaki «asmanniǌ yuⱪirisidin kǝlgǝn» wǝⱨiylǝr toƣruluⱪ bayanlar bilǝn selixturuxⱪa 
bolidu; yǝni «Ⱨekmǝt topliƣuqi» degǝn kitabta «asmanniǌ astidin», — insanlardin bolƣan 
kɵzⱪarax bayan ⱪilinƣan; pǝyƣǝmbǝrlǝrniǌ wǝⱨiyliri bolsa — ⱨǝmmisi Pǝrwǝrdigarniǌ 
kɵzⱪarixi boyiqǝ, «asmanniǌ yuⱪirisidin» kǝlgǝn.

Mǝsilǝn, «Əz.» 1:1 «Asmanlar eqilip, Hudaniǌ alamǝt kɵrünüxlirini kɵrdüm»;
Yaki Injil «Fil.» 3:20 «Bizniǌ puⱪraliⱪimiz bolsa ǝrxtidur, biz dǝl xu yǝrdin Nijatkarniǌ 

qüxüxini intizarliⱪ bilǝn kütmǝktimiz. U bolsa Rǝbbimiz Əysa Mǝsiⱨdur».
«1Pet.» 1:12 «... bügünki kündǝ bu ixlar ǝrxtin ǝwǝtilgǝn Muⱪǝddǝs Roⱨniǌ küqi bilǝn 

silǝrgǝ hux hǝwǝrni yǝtküzgüqilǝr arⱪiliⱪ ... jakarlandi. Ⱨǝtta pǝrixtilǝrmu bu ixlarniǌ tegi-
tǝktini sǝpselip qüxüniwelixⱪa tǝlpünmǝktǝ».

Xuǌa, rosullar wǝ pǝyƣǝmbǝrlǝr ⱪobul ⱪilƣan bu wǝⱨiylǝr bilǝn Sulaymanniǌ «Ⱨekmǝt 
topliƣuqi»diki bayanliri bir-birigǝ pütünlǝy ohximaydiƣan ikki kɵzⱪaraxtin eytilƣandur.

2-ibarǝ: «insanniǌ barliⱪ künliridǝ» yaki «sanaⱪliⱪ künliridǝ» (2:3 ⱪatarliⱪlar).
Kitabtiki tüp kɵzⱪarax bu dunyadiki ixlarƣa ⱪaritilƣan. Kitabta ɵlümdin keyinki ixlar 

toƣrisida naⱨayiti az sɵzlinidu wǝ ⱨǝtta ɵlümdin keyinmu ⱨayat barmu? dǝp soraydu. Biz 
bunimu Huda pǝyƣǝmbǝrlǝrgǝ tapxurƣan wǝⱨiylǝr bilǝn selixtursaⱪ bolidu: —

Dawut pǝyƣǝmbǝr, «Zǝbur» 17:13-15: —
«Ornuǌdin turƣaysǝn, i Pǝrwǝrdigar,
Uniǌ yolini tosup, yǝrgǝ yǝksan ⱪilƣaysǝn,
Jenimni rǝzil adǝmdin ⱪutⱪuzƣin, ⱪiliqiǌ bilǝn;
Meni ⱪoluǌ bilǝn kixilǝrdin,
Yǝni muxu dǝwrdiki kixilǝrdin ⱪutⱪuzƣin;

Ularniǌ nesiwisi bolsa muxu dunyadiladur;
Sǝn ularniǌ ⱪarnini nemǝtliriǌ bilǝn toldurisǝn;
Ularniǌ kɵǌli pǝrzǝntliri bilǝn ⱪandi,
Baliliriƣa bayliⱪlirini ⱪalduridu.
Mǝn bolsam, ⱨǝⱪⱪaniyliⱪta yüzüǌgǝ ⱪariƣuqi bolimǝn;
Oyƣanƣinimda (ⱪiyamǝt künidǝ), Seniǌ didariǌdin sɵyünimǝn!»
Rosul Pawlus, Injilda «2Kor.» 4:18: «Xuǌa biz kɵz bilǝn kɵrgili bolidiƣan ixlarƣa ǝmǝs, 

bǝlki kɵrülmǝs ixlarƣa kɵz tikimiz; qünki kɵrülgǝn ixlar waⱪitliⱪ, ǝmma kɵrɵlmǝs ixlar 
mǝǌgülüktur» — dǝydu.

Biz tǝrjimǝ dawamida, «Ⱨekmǝt topliƣuqi»ni tǝtⱪiⱪ ⱪilƣan mǝnbǝlǝr iqidin, ǝngliyǝlik 
alim wǝ ibraniyxunas Derik Kidnerniǌ «Ⱨekmǝt topliƣuqi» («Ekklesiastis») degǝn kitabidin 
kɵp paydilanduⱪ.

Biz kitabtiki ⱨǝrhil mǝzmunlarni tɵwǝndikidǝk tizip qiⱪtuⱪ, buniǌdin oⱪurmǝnlǝr 
«Ⱨekmǝt topliƣuqi»niǌ oyliƣan temilirini qüxinip yetǝlǝydu.

1:1-2  Kirix sɵz: mutlǝⱪ bimǝnilik.
1:3-11  Tǝbiǝtniǌ bimǝnilikiniǌ süpǝtlinixi.
1:12-15  Muwǝppǝⱪiyǝtniǌ ɵzi bimǝniliktur.
1:16-18  Bilimni axuruxniǌ ɵzi bimǝniliktur
2:1-3  Lǝzzǝtni izdǝxniǌ bimǝnilikliki
2:4-11  Bay boluxniǌ bimǝnilikliki
2:12-17  Danaliⱪ ǝhmiⱪaniliktin ǝwzǝl
2:18-23  Ixlǝxkǝ jan pida ⱪilixniǌ bimǝnilikliki
2:12-26  Ɵz ǝmgikidin ⱨuzur elix
3:1-11  Ⱨayatniǌmu ɵzigǝ quxluⱪ pǝsli bar
3:12-15  Bǝzi hulasilǝr
3:16-4:3  Adalǝtsizlik, jǝbir-zulum mǝsilisi
4:4-8  Riⱪabǝt wǝ aqküzlükniǌ bimǝnilikliki
4:9-12  Əmgǝk mewisidin ortaⱪ bǝⱨriman bolux paydiliⱪtur
4:13-16  Abruyniǌ bimǝnilikliki
5:1-7  Yeniklik bilǝn iqkǝn ⱪǝsǝmlǝr
5:8-9  Ⱨɵkümǝtniǌ qiriklixixi
5:10-12   Aqkɵzlük
5:13-17   «Bay bolay» degüqi ⱨayatliⱪtin ⱨuzur alalmaydu
5:18-20  Əmgǝk mewisidin ⱨuzur elix
6:1-9 Ⱨǝmmǝ adǝm ⱨayatliⱪtin ⱨuzur alalmaydu
6:10-12  Ⱨayattiki tasadipiyliⱪtin qiⱪⱪan bimǝnilikliri
7:1-4  Ⱨayat ⱪisⱪa, ɵlümdin ⱪaqⱪili bolmaydu.
7:5-12  Danaliⱪ wǝ ǝhmiⱪanilik toƣruluⱪ bǝzi ⱨekmǝtlǝr
7:13-14  Dana kixi Hudaniǌ bekitkǝnlirigǝ boysunidu.
7:15-18  Hudaniǌ adilliⱪi bǝzi ixlarda kɵrünmǝydu (1)
7:19-29  Ⱨeqkim ⱨǝⱪⱪaniy bolmiƣaqⱪa, danaliⱪ zɵrürdur.
8:1-9  Insanlar ⱨakimiyǝt sürgǝndǝ, danaliⱪniǌ qǝklikliki kɵrünidu
8:10-14 Hudaniǌ adilliⱪi bǝzi ixlarda kɵrünmǝydu (2)
8:15-17  Bǝzi hulasilǝr

9:1-6  Adǝm ⱨamini ɵlidu
9:7-10  Ⱨayat ⱪisⱪa, uniǌ ⱨuzurini ǝtiwarlax kerǝk
9:11-12  Pǝyt wǝ tasadipiyliⱪ
10:9-13  Danaliⱪ wǝ ǝhmiⱪanilik toƣruluⱪ baxⱪa bǝzi ⱨekmǝtlǝr
10:2-7 Ⱨɵkümranlarniǌ ǝhmiⱪaniliki ularniǌ danaliⱪini yoⱪⱪa qiⱪiridu
10:8-15  Danaliⱪ wǝ ǝhmiⱪanilik toƣruluⱪ baxⱪa bǝzi ⱨekmǝtlǝr
10:16-20   Əhmǝⱪ ⱨɵkümranlar mǝsilisi
11:1-6  Kelǝqǝkni bilmigǝqkǝ, bügün tirixqanliⱪ kɵrsitixkǝ toƣra kelidu
11:7-10 Ⱨayatliⱪtin ⱨuzur elix — Hudadin ⱪorⱪux-ǝyminix iqidǝ boluxi kerǝk
12:1-7  Ⱪeriliⱪ wǝ ɵlüm tez kelidiƣan bolƣaqⱪa, Hudadin ⱪorⱪ!
12:8-11  Hulasǝ: «Ⱨekmǝt topliƣuqi»niǌ nǝsiⱨiti danadur.
12:12-14   Ahirⱪi hulasǝ: «Hudadin ǝyminip-ⱪorⱪup uniǌ ǝmrlirigǝ ǝmǝl ⱪil!»

••••••••

«Ⱨǝmmǝ ix bimǝniliktur!»

1 1 Yerusalemda padixaⱨ bolƣan, Dawutniǌ oƣli «Ⱨekmǝt topliƣuqi»niǌ sɵzliri: —1

2 «Bimǝnilik üstigǝ bimǝnilik!» — dǝydu «Ⱨekmǝt topliƣuqi» — «Bimǝnilik üstigǝ bimǝnilik! 
Ⱨǝmmǝ ix bimǝniliktur!»23

3 Ⱪuyax astida tartⱪan japaliridin insan nemǝ paydiƣa erixǝr?45

4 Bir dǝwr ɵtidu, yǝnǝ bir dǝwr kelidu; 
Biraⱪ yǝr-zemin mǝǌgügǝ dawam ⱪilidu;6

5 Kün qiⱪidu, kün patidu; 
Wǝ qiⱪidiƣan jayƣa ⱪarap yǝnǝ aldirap maǌidu.
6 Xamal jǝnubⱪa ⱪarap soⱪidu; 
Andin burulup ximalƣa ⱪarap soⱪidu; 
U aylinip-aylinip, 
Ⱨǝrdaim ɵz aylanma yoliƣa ⱪaytidu.
7 Barliⱪ dǝryalar deǌizƣa ⱪarap aⱪidu, biraⱪ deǌiz tolmaydu; 
Dǝryalar ⱪaysi jayƣa aⱪⱪan bolsa, 
Ular yǝnǝ xu yǝrgǝ ⱪaytidu.7

8 Barliⱪ ixlar japaƣa tolƣandur; 
Uni eytip tügǝtküqi adǝm yoⱪtur; 
Kɵz kɵrüxtin, 
Ⱪulaⱪ aǌlaxtin ⱨǝrgiz toymaydu.
9 Bolƣan ixlar yǝnǝ bolidiƣan ixlardur; 
Ⱪilƣan ixlar yǝnǝ ⱪilinidu; 
Ⱪuyax astida ⱨeqⱪandaⱪ yeǌiliⱪ yoⱪtur.8

10 «Mana, bu yeǌi ix» degili bolidiƣan ix barmu? 
U bǝribir bizdin burunⱪi dǝwrlǝrdǝ alliⱪaqan bolup ɵtkǝn ixlardur.
11 Burunⱪi ixlar ⱨazir ⱨeq ǝslǝnmǝydu; 
Wǝ kǝlgüsidǝ bolidiƣan ixlarmu ulardin keyin yaxaydiƣanlarniǌ esigǝ ⱨeq kǝlmǝydu.9

1:1 «Ⱨekmǝt topliƣuqi» — yazƣuqi ɵziniǌ Sulayman ikǝnlikini kɵrsitidu. Bu nuⱪta 16-ayǝt, 2:7-ayǝt ⱪatarliⱪlarda 
ispatlinidu. Kitabniǌ nami ǝsliy ibraniy tilida «Ⱪoⱨǝlǝt» deyilidu, uniǌ mǝnisi: «topliƣuqi» «rǝtligüqi» degǝn mǝnidǝ 
bolup, biz uni «ⱨekmǝt topliƣuqi» (demǝk, «oy-pikirlǝrni rǝtligüqi») dǝp tǝrjimǝ ⱪilduⱪ. Bǝzilǝr uni yǝnǝ «Tǝlim bǝrgüqi», 
«Wǝz eytⱪuqi» dǝpmu tǝrjimǝ ⱪilidu.
1:2 «Bimǝnilik üstigǝ bimǝnilik!» — ibraniy tilida «bimǝniliklǝrniǌ bimǝniliki!». Bu huddi «Küylǝrniǌ küy» «ǝǌ güzǝl 
küy» deyilgǝngǝ ohxaxtur, «bimǝniliklǝrniǌ bimǝniliki» bǝlkim «ⱨayatliⱪ alǝmdǝ «ǝǌ bimǝnilik ixtur!»» degǝnni 
bildürüxi mumkin.
1:2 Zǝb. 62:9; 144:4
1:3 «Ⱪuyax astida» — bu «Ⱨekmǝt topliƣuqi»diki aqⱪuqluⱪ sɵzdur. Yazƣuqiniǌ bayanliriniǌ kɵpinqisi «asmandin 
(Hudadin) kǝlgǝn wǝⱨiy» bilǝn ǝmǝs, bǝlki «ⱪuyax astida» yaki «aptap asti»diki kɵzⱪarax bilǝn eytilƣan. U ⱪǝstǝn xundaⱪ 
kɵz-ⱪaraxni sɵzlǝydu. «Kirix sɵz» wǝ «ⱪoxumqǝ sɵz»imiznimu kɵrüǌ. 
1:3 Top. 2:22; 3:9
1:4 Zǝb. 104:5
1:7 Ayup 38:8, 9, 10; Zǝb. 104:8-10
1:9 Top. 3:15
1:11 «... kǝlgüsidǝ bolidiƣan ixlarmu ulardin keyin yaxaydiƣanlarniǌ esigǝ ⱨeq kǝlmǝydu» — demǝk, yeǌi dǝwrdǝ 
«yeǌi» deyilgǝn bir ix qiⱪⱪan bolsa, xu ix ǝmǝliyǝttǝ burunⱪi dǝwrdlǝrdǝ mǝwjut bolƣan ixtur. Ⱨazirⱪi dǝwrdikilǝr 
burunⱪi dǝwrlǝrni bilmǝydu yaki untuƣan, bu ixni «yeǌi!» dǝydu. 

Sulaymanniǌ tǝjribisi
12 Mǝnki ⱨekmǝt topliƣuqi Yerusalemda Israilƣa padixaⱨ bolƣanmǝn;13 Mǝn danaliⱪ bilǝn as-
manlar astida barliⱪ ⱪilinƣan ixlarni ⱪetirⱪinip izdǝxkǝ kɵǌül ⱪoydum —
Hulasǝm xuki, Huda insan baliliriniǌ ɵz-ɵzini bǝnd ⱪilip upritix üqün, ularƣa bu eƣir japani 
tǝⱪdim ⱪilƣan!14 Mǝn ⱪuyax astidiki barliⱪ ⱪilinƣan ixlarni kɵrüp qiⱪtim, —
Mana, ⱨǝmmisi bimǝnilik wǝ xamalni ⱪoƣliƣandǝk ixtin ibarǝttur.
15 Əgrini tüz ⱪilƣili bolmas; 
Kǝmni toluⱪ dǝp saniƣili bolmas.10

16 Mǝn ɵz kɵǌlümdǝ oylinip: «Mana, mǝn uluƣlinip, mǝndin ilgiri Yerusalem üstigǝ barliⱪ 
ⱨɵküm sürgǝnlǝrdin kɵp danaliⱪⱪa erixtim; meniǌ kɵǌlüm nurƣun danaliⱪ wǝ bilimgǝ erix-
ti» — dedim.
17 Xuniǌ bilǝn danaliⱪni bilixkǝ, xuniǌdǝk tǝlwilik wǝ ǝhmiⱪanilikni bilip yetixkǝ kɵǌül 
ⱪoydum; muxu ixnimu xamal ⱪoƣliƣandǝk ix dǝp bilip yǝttim.18 Qünki danaliⱪniǌ kɵp boluxi 
bilǝn azab-oⱪubǝtmu kɵp bolidu; bilimini kɵpǝytküqiniǌ dǝrd-ǝlimimu kɵpiydu.

Tamaxini tetip beⱪix

2 1 Mǝn kɵǌlümdǝ: «Ⱪeni, mǝn ɵzümgǝ tamaxiniǌ tǝmini tetiƣuzup baⱪimǝn; kɵǌlüm 
eqilsun!» — dedim. Biraⱪ mana, bumu bimǝniliktur.1112

 2 Mǝn külkǝ-qaⱪqaⱪⱪa «Tǝlwilik!» 
wǝ tamaxiƣa «Uniǌ zadi nemǝ paydisi?» — dedim.3 Kɵǌlümdǝ ɵz bǝdinimni xarab bilǝn 
ⱪandaⱪ roⱨlandurƣili bolidiƣanliⱪini <danaliⱪ bilǝn ɵzümni yetǝkligǝn ⱨalda) bilixkǝ berilip 
izdǝndim, xuniǌdǝk «sanaⱪliⱪ künliridǝ insan baliliriƣa yahxiliⱪ yǝtküzidiƣan nemǝ paydiliⱪ 
ixlar bar?» degǝn tügünni yǝxsǝm dǝp ǝhmiⱪanilikni ⱪandaⱪ tutup yetixim kerǝklikini intilip 
izdidim.13

4 Mǝn uluƣ ⱪuruluxlarƣa kirixtim; ɵzüm üqün ɵylǝrni saldim; ɵzüm üqün üzümzarlarni tik-
tim; 5 Ɵzüm üqün xaⱨanǝ baƣ-baƣqilarni yasidim; ularda ⱨǝrhil mewǝ beridiƣan dǝrǝhlǝrni 
tiktim; 6 Ɵzüm üqün ormandiki baraⱪsan dǝrǝhlǝrni obdan suƣirix üqün, kɵlqǝklǝrni yasap 
qiⱪtim; 7 Ⱪullarƣa wǝ dedǝklǝrgǝ igǝ boldum; ɵyümdǝ ulardin tuƣulƣanlarmu meniǌki idi; 
Yerusalemda mǝndin ilgiri bolƣanlarniǌ ⱨǝmmisiniǌkidin kɵp mal-waranlar, ⱪoy wǝ kala 
padilirim bar boldi. 8 Ɵz-ɵzümgǝ altun-kümüxlǝrni, padixaⱨlarniǌ ⱨǝm ⱨǝrⱪaysi ɵlkilǝrniǌ 
ⱨǝrhil ǝtiwarliⱪ alaⱨidǝ gɵⱨǝrlirini yiƣdim; ⱪiz-yigit nahxiqilarƣa ⱨǝmdǝ adǝm baliliriniǌ 
dilkɵyǝrlirigǝ, yǝni kɵpligǝn güzǝl kenizǝklǝrgǝ igǝ boldum.14

9 Uluƣ boldum, Yerusalemda mǝndin ilgiri bolƣanlarniǌ ⱨǝmmisidin ziyadǝ ronaⱪ tap-
tim; xundaⱪ bolƣini bilǝn danaliⱪim mǝndin kǝtmidi.15

 10 Kɵzlirimgǝ nemǝ yaⱪⱪan bolsa, mǝn 
xuni uniǌdin ayimidim; ɵz kɵǌlümgǝ ⱨeqⱪandaⱪ huxalliⱪni yaⱪ demidim; qünki kɵǌlüm 
barliⱪ ǝjrimdin xadlandi; mana, bular ɵz ǝjrimdin bolƣan nesiwǝm idi. 11 Andin ɵz ⱪolum 
yasiƣanliriniǌ ⱨǝmmisigǝ, xundaⱪla siǌdürgǝn ǝjrimniǌ nǝtijisigǝ ⱪarisam, mana, ⱨǝmmisi 
bimǝnilik wǝ xamalni ⱪoƣliƣandǝk ix idi; bular ⱪuyax astidiki ⱨeq paydisi yoⱪ ixlardur.
12 Andin zeⱨnimni yiƣip uni danaliⱪⱪa, tǝlwilik wǝ ǝhmiⱪanilikkǝ ⱪaraxⱪa ⱪoydum; qünki 

1:15 «... toluⱪ dǝp saniƣili bolmas» — demǝk, tǝminligili bolmas.
2:1 «kɵǌlüm eqilsun» — bu ibariniǌ baxⱪa birhil tǝrjimisi: «yahximu-yahxi ǝmǝsmu, kɵrüp baⱪay».
2:1 Luⱪa 12:19
2:3 «Danaliⱪ bilǝn ɵzümni yetǝkligǝn ⱨalda» — muxu ibariniǌ mǝnisi: «Bu ixlarniǌ ⱨǝmmisidǝ u ⱨǝrdaim ɵz-ɵzigǝ 
diⱪⱪǝt ⱪilip, ⱪilƣan ixlarniǌ rast ǝⱨmiyiti bar-yoⱪluⱪini tǝkxürǝtti» degǝnlik boluxi mumkin.       «ǝhmiⱪanilikni ... tutup 
yetix» — Sulaymanniǌ «ǝhmiⱪanilik»ni «tutup yetix»i bolsa ⱨayatniǌ ǝⱨmiyitini, adǝmgǝ «yahxiliⱪ yǝtküzidiƣan ... 
paydiliⱪ ixlar»ni tepixⱪa tosalƣu bolidiƣan birǝr sir barmu-yoⱪmu?» degǝn mǝsilini tǝkxürüx üqün idi.
2:8 «altun-kümüxlǝr» — ibraniy tilida: «kümüx-altunlǝr».
2:9 «...xundaⱪ bolƣini bilǝn danaliⱪim mǝndin kǝtmidi» — 3-ayǝttǝ deyiligǝndǝk, u yǝnila bu ⱪilƣan ixlarniǌ rast 
ǝⱨmiyiti bar-yoⱪluⱪiƣa diⱪⱪǝt ⱪilip, tǝkxürüp yürǝtti.

padixaⱨtin keyin turidiƣan adǝm nemǝ ⱪilalaydu? — ⱪilsimu alliⱪaqan ⱪilinƣan ixlardin ibarǝt 
bolidu, halas!16

 13 Xuniǌ bilǝn nur ⱪaraǌƣuluⱪtin ǝwzǝl bolƣandǝk, danaliⱪniǌ biƣǝrǝzliktin 
ǝwzǝllikini kɵrüp yǝttim.
14 Dana kixiniǌ kɵzliri bexididur, ǝhmǝⱪ bolsa ⱪaraǌƣuluⱪta maǌidu; biraⱪ ularƣa ohxax 
birla ixniǌ bolidiƣanliⱪini qüxinip yǝttim.17

 15 Kɵǌlümdǝ: «Əhmǝⱪkǝ bolidiƣan ix maǌimu 
ohxax bolidu; ǝmdi meniǌ xundaⱪ dana boluxumniǌ zadi nemǝ paydisi?!» — dedim. An-
din mǝn kɵǌlümdǝ: «Bu ixmu ohxaxla bimǝniliktur!» — dedim. 16 Qünki mǝǌgügǝ dana kixi 
ǝhmǝⱪkǝ nisbǝtǝn ⱨeq artuⱪ ǝslǝnmǝydu; qünki kǝlgüsidiki künlǝrdǝ ⱨǝmmǝ ix alliⱪaqan un-
tulup ketidu; ǝmdi dana kixi ⱪandaⱪ ɵlidu? — Əhmǝⱪ kixi bilǝn billǝ!17 Xuǌa mǝn ⱨayatⱪa 
ɵq boldum; qünki ⱪuyax astida ⱪilinƣan ixlar maǌa eƣir kelǝtti; ⱨǝmmisi bimǝnilik wǝ xa-
malni ⱪoƣliƣandǝk ix idi. 18 Xuniǌdǝk mǝn ⱪuyax astidiki barliⱪ ǝjrimgǝ ɵq boldum; qünki 
buni mǝndin keyin kǝlgǝn kixigǝ ⱪaldurmasliⱪⱪa amalim yoⱪ idi. 19 Uniǌ dana yaki ǝhmǝⱪ 
ikǝnlikini kim bilidu? U bǝribir mǝn japaliⱪ bilǝn siǌdürgǝn ⱨǝmdǝ danaliⱪ bilǝn ada ⱪilƣan 
ⱪuyax astidiki barliⱪ ǝjrim üstigǝ ⱨɵküm süridu. Bumu bimǝniliktur.
20 Andin mǝn rayimdin yandim, kɵǌlüm ⱪuyax astidiki japa tartⱪan barliⱪ ǝjrimdin ümid-
sizlinip kǝtti. 21 Qünki ǝjrini danaliⱪ, bilim wǝ ǝp bilǝn ⱪilƣan bir adǝm bar; biraⱪ u ǝjrini 
uniǌƣa ⱨeq ixlimigǝn baxⱪa birsiniǌ nesiwisi boluxⱪa ⱪalduruxi kerǝk. Bumu bimǝnilik wǝ 
intayin aqqiⱪ külpǝttur. 22 Qünki insan ⱪuyax astida ɵzini upritip, ɵziniǌ barliⱪ ǝmgikidin wǝ 
kɵǌliniǌ intilixliridin nemigǝ igǝ bolidu?18

 23 Qünki uniǌ barliⱪ künliri azabliⱪtur, uniǌ ǝjri 
ƣǝxliktur; ⱨǝtta keqidǝ uniǌ kɵǌli ⱨeq aram tapmaydu. Bumu bimǝniliktur.
24 Insan üqün xuniǌdin baxⱪa yahxi ix yoⱪki, u yeyixi, iqixi, ɵz jenini ɵz ǝjridin ⱨuzur aldu-
ruxidin ibarǝttur; buni Hudaniǌ ⱪolidindur, dǝp kɵrüp yǝttim.19

 25 Qünki uniǌsiz kim yeyǝlisun 
yaki besip ixliyǝlisun?20

 26 Qünki u ɵz nǝzirigǝ yaⱪidiƣan adǝmgǝ danaliⱪ, bilim wǝ xadliⱪni ata 
ⱪilidu; biraⱪ gunaⱨkar adǝmgǝ u mal-mülük yiƣip-toplaxⱪa japaliⱪ ǝmgǝkni beridu, xuniǌdǝk 
u yiƣip-topliƣinini Hudaniǌ nǝziridǝ yahxi bolƣanƣa tapxuridiƣan ⱪilidu. Bumu bimǝnilik 
wǝ xamalni ⱪoƣliƣandǝk ixtin ibarǝttur.21

Ⱨayat pǝsilliri

3 1 Ⱨǝrbir ixniǌ muwapiⱪ pǝsli bar, asmanlar astidiki ⱨǝmmǝ arzuniǌ ɵz waⱪtimu bar;22

2 Tuƣuluxniǌ bir waⱪti bar, ɵlüxniǌmu bir waⱪti bar; 
Tikix waⱪti bar, tikilgǝnni sɵküx waⱪti bar; 
3 Ɵltürüx waⱪti bar, saⱪaytix waⱪti bar; 
Buzux waⱪti bar, ⱪurux waⱪti bar;
4 Yiƣlax waⱪti bar, külüx waⱪti bar; 
Matǝm tutux waⱪti bar, ussul oynax waⱪti bar;
5 Taxlarni qɵriwetix waⱪti bar, taxlarni yiƣip-toplax waⱪti bar; 
Ⱪuqaⱪlax waⱪti bar, ⱪuqaⱪlaxtin ɵzini tartix waⱪti bar;23

2:12 Top. 1:17; 7:23
2:14 «...ularƣa ohxax birla ixniǌ bolidiƣanliⱪi» — bu «birla ix» ɵlümni demǝkqi.
2:22 Top. 1:3; 3:9
2:24 Top. 3:12, 22; 5:18; 8:15
2:25 «Qünki uniǌsiz kim yeyǝlisun yaki besip ixliyǝlisun?» — baxⱪa ikki hil tǝrjimisi: «Uniǌsiz kim yeyǝlisun yaki ⱨuzur 
alalisun?» yaki «Meniǌdin (Sulaymandin) baxⱪa kim yeyǝlisun, yaki besip ixliyǝlisun?».
2:26 Ayup 27:16, 17; Pǝnd. 28:8; Top. 3:13
3:1 «Ⱨǝrbir ixniǌ muwapiⱪ pǝsli bar, ... ⱨǝmmǝ arzuniǌ ɵz waⱪtimu bar» — oⱪurmǝnlǝr ixlarniǌ «ɵz pǝsli» yaki «ɵz 
waⱪti» degǝnniǌ «Huda bekitkǝn waⱪit»ni yaki bolmisa pǝⱪǝt «muwapiⱪ, toƣra kǝlgǝn waⱪit»ni kɵrsitidiƣanliⱪini pǝrⱪ 
etixi kerǝk.
3:5 1Kor. 7:5

6 Izdǝx waⱪti bar, yoⱪaldi dǝp waz keqix waⱪtimu bar;
7 Yirtix waⱪti bar, tikix waⱪti bar; 
Süküt ⱪelix waⱪti bar, sɵz ⱪilix waⱪti bar;
8 Sɵyüx waⱪti bar, nǝprǝtlinix waⱪti bar; 
Urux waⱪti bar, tinqliⱪ waⱪti bar.

Insan Huda bekitkǝn waⱪit-pǝsillǝrni bilmǝydu
9 Ixligǝn ɵz ixliginidin nemǝ payda alidu?24

 10 Mǝn Huda insan baliliriƣa yükligǝn, ixlǝp japa tartix 
kerǝk bolƣan ixni kɵrgǝnmǝn.11 U ⱨǝrbir ixniǌ waⱪti kǝlgǝndǝ güzǝl bolidiƣanliⱪini bekitkǝn; 
u yǝnǝ mǝǌgülükni insanlarniǌ kɵǌligǝ salƣan; xuǌa, insan Hudaniǌ ɵz ⱨayatiƣa baxtin 
ahirƣiqǝ nemini bekitkǝnlikini bilip yǝtmǝstur.25

12 Insanlarƣa ⱨayatida xadlinix wǝ yahxiliⱪ ⱪilixtin baxⱪa ǝwzǝl ix yoⱪ ikǝn dǝp bilip yǝttim. 
13 Xundaⱪla yǝnǝ, ⱨǝrbir kixiniǌ yeyix-iqixi, ɵziniǌ barliⱪ ǝjridin ⱨuzur elixi, mana bu 
Hudaniǌ sowƣisidur.
14 Hudaniǌ ⱪilƣanliriniǌ ⱨǝmmisi bolsa, mǝǌgülük bolidu, dǝp bilimǝn; uniǌƣa ⱨeqnǝrsini 
ⱪoxuxⱪa wǝ uniǌdin ⱨeqnǝrsini eliwetixkǝ bolmaydu; Hudaniǌ ularni ⱪilƣanliriniǌ sǝwǝbi 
insanni Ɵzidin ǝymindürüxtur. 15 Ⱨazir bolƣanliri ɵtkǝndimu bolƣandur; kǝlgüsidǝ bolidiƣan 
ix alliⱪaqan bolƣandur; Huda ɵtkǝn ixlarni soraydu.26

Adalǝtsiz ixlar
16 Mǝn ⱪuyax astida yǝnǝ xu ixni kɵrdümki — soraⱪ ornida, xu yǝrdǝ ⱨeliⱨǝm rǝzillik tu-
ridu; ⱨǝⱪⱪaniyliⱪ turux kerǝk bolƣan jayda, mana rǝzillik turidu! 17 Mǝn kɵǌlümdǝ: «Huda 
ⱨǝⱪⱪaniy ⱨǝm rǝzil adǝmni soraⱪⱪa tartidu; qünki ⱨǝrbir arzu-mǝⱪsǝt wǝ ⱨǝrbir ixniǌ ɵz 
waⱪti bar» — dedim.
18 Mǝn kɵǌlümdǝ: — Bundaⱪ boluxi insan baliliriniǌ sǝwǝbidindur; Huda ularni sinimaⱪqi, 
bu ixlar ular ɵzliriniǌ pǝⱪǝt ⱨaywanlarƣa ohxax ikǝnlikini kɵrüxi üqün bolƣan, dǝp oyli-
dim. 19 Qünki insan baliliriniǌ bexiƣa kelidiƣini ⱨaywanlarƣimu kelidu, ularniǌ kɵridiƣini 
ohxax bolidu. Ulardin aldinⱪisi ⱪandaⱪ ɵlgǝn bolsa, keyinkisimu xundaⱪ ɵlidu, ularda ohxaxla 
birla nǝpǝs bardur. Insanniǌ ⱨaywanlardin ⱨeq artuⱪqiliⱪi yoⱪ; qünki ⱨǝmmǝ ix bimǝniliktur. 
20 Ularniǌ ⱨǝmmisi bir jayƣa baridu; ⱨǝmmisi topa-qaǌdin qiⱪⱪan, ⱨǝmmisi topa-qaǌƣa 
ⱪaytidu.27

 21 Kim adǝm baliliriniǌ roⱨini bilidu? U yuⱪiriƣa qiⱪamdu, buni kim bilidu? 
Ⱨaywanlarniǌ roⱨi, u yǝr tegigǝ qüxǝmdu, kim bilidu?
22 Xuniǌ bilǝn mǝn insanniǌ ɵz ǝjridin ⱨuzurlinixidin artuⱪ ix yoⱪtur, dǝp kɵrdum; qünki 
mana, bu uniǌ nesiwisidur; qünki uni ɵzidin keyin bolidiƣan ixlarni kɵrüxkǝ kim elip kelidu?

Jǝbir-zulumƣa ⱪarax

4 1 Andin mǝn ⱪaytidin zeⱨnimni yiƣip ⱪuyax astida daim boluwatⱪan barliⱪ zorluⱪ-
zumbuluⱪni kɵrdüm; mana, ezilgǝnlǝrniǌ kɵz yaxliri! Ularƣa ⱨeq tǝsǝlli bǝrgüqi yoⱪ 

idi; ularni ǝzgǝnlǝrniǌ küqlük yɵlǝnqüki bar idi, biraⱪ ezilgǝnlǝrgǝ ⱨeq tǝsǝlli bǝrgüqi yoⱪ 

3:9 Top. 1:3
3:11 «U ⱨǝrbir ixniǌ waⱪti kǝlgǝndǝ güzǝl bolidiƣanliⱪini bekitkǝn...» — bu ayǝt intayin muⱨim. Huda insanlarƣa, 
kɵǌlidǝ ⱨayatiniǌ mǝǌgülük ǝⱨmiyitini sezixni ata ⱪilƣan. Biraⱪ ɵz gunaⱨliri tüpǝylidin, insanlar buniǌ ǝⱨmiyitiniǌ 
zadi nemǝ ikǝnlikini, Hudaniǌ ɵzliri üqün bekitkǝn pilaniniǌ waⱪti-saǝtlirini bilip yǝtmǝydu. «Ⱪoxumqǝ sɵz»imizdǝ 
uniǌ üstidǝ tohtilimiz.
3:15 «Huda ɵtkǝn ixlarni soraydu» — «soraydu» degǝnniǌ ibraniy tilidiki baxⱪa mǝnisi «izdǝydu». «Ɵtkǝn ixlarni 
soraydu» degǝnniǌ mǝnisi: «Huda ɵtkǝn ixlarni sürüxtürüp adǝmlǝrdin ⱨesab alidu» degǝnlik bolsa kerǝk.
–Baxⱪa birhil tǝrjimisi: «Huda ɵtkǝn ixlarni yǝnǝ bolƣuzidu».
3:20 Yar. 3:19

idi.28

 2 Xuǌa mǝn alliⱪaqan ɵlüp kǝtkǝn ɵlgüqilǝrni tehi ⱨayat bolƣan tiriklǝrdin üstün dǝp 
tǝriplidim; 3 xundaⱪla bu ikki hil kixilǝrdin bǝhtliki tehi apiridǝ bolmiƣan kixidur; qünki u 
ⱪuyax astida ⱪilinƣan yamanliⱪlarni ⱨeq kɵrüp baⱪmiƣan.

Rǝⱪiblikniǌ bimǝniliki
4 Andin mǝn barliⱪ ǝjir wǝ barliⱪ hizmǝtniǌ utuⱪliridin xuni kɵrüp yǝttimki, u insanniǌ 
yeⱪinini kɵrǝlmǝslikidin bolidu. Bumu bimǝnilik wǝ Xamalni ⱪoƣliƣandǝk ixtur.
5 Əhmǝⱪ ⱪol ⱪoxturup, ɵz gɵxini yǝydu.29

6 Japa qekip xamalni ⱪoƣlap oqumini toxⱪuzimǝn degǝndin, qaǌgilini toxⱪuzup hatirjǝmliktǝ 
bolux ǝladur.30

Aqkɵzlükniǌ türtkisidǝ ixlǝx
7 Mǝn yǝnǝ zeⱨnimni yiƣip, ⱪuyax astidiki bir bimǝnilikni kɵrdum; 8 birsi yalƣuz, tikǝndǝk 
bolsimu, xundaⱪla nǝ oƣli nǝ aka-ukisi bolmisimu — biraⱪ uniǌ japasiniǌ ahiri bolmaydu, 
uniǌ kɵzi bayliⱪlarƣa toymaydu. U: «Mǝn bundaⱪ japaliⱪ ixlǝp, jenimdin zadi kimgǝ yahxiliⱪ 
ⱪaldurimǝn?» — degǝnni sorimaydu. Bumu bimǝnilik wǝ eƣir japadin ibarǝttur.31

Ⱨǝmraⱨliⱪ
9 Ikki birdin yahxidur; qünki ikki bolsa ǝmgikidin yahxi in’am alidu. 10 Yiⱪilip kǝtsǝ, birsi 
ⱨǝmraⱨini yɵlǝp kɵtüridu; biraⱪ yalƣuz ⱨalǝttǝ yiⱪilip kǝtsǝ, yɵligüdǝk baxⱪa birsi yoⱪ bolsa, 
bu kixiniǌ ⱨaliƣa way!
11 Yǝnǝ, ikkisi billǝ yatsa, bir-birini illitidu; lekin birsi yalƣuz yatsa ⱪandaⱪ illitilsun?12 Yǝnǝ, 
biraw yalƣuz bir adǝmni yeǌiwalƣan bolsa, ikkisi uniǌƣa taⱪabil turalaydu; xuniǌdǝk üq 
ⱪat arƣamqa asan üzülmǝs.

Inawǝtniǌ biⱨudiliki
13 Kǝmbǝƣǝl ǝmma aⱪil yigit yǝnǝ nǝsiⱨǝtniǌ ǝtiwarini ⱪilmaydiƣan ⱪeri ǝhmǝⱪ padixaⱨtin 
yahxidur; 14 Qünki gǝrqǝ u bu padixaⱨniǌ padixaⱨliⱪida kǝmbǝƣǝl bolup tuƣulƣan bolsimu, 
u zindandin tǝhtkǝ olturuxⱪa qiⱪti.32

15 Mǝn ⱪuyax astidiki barliⱪ tiriklǝrniǌ axu ikkinqini, yǝni padixaⱨniǌ ornini basⱪuqini, xu 
yigitni ⱪollaydiƣanliⱪini kɵrdum. 16 Barliⱪ hǝlⱪ, yǝni ularniǌ aldida turƣan barliⱪ puⱪralar 
sanaⱪsiz bolsimu, biraⱪ ulardin keyinkilǝr yigittinmu razi bolmaydu; bumu bimǝnilik wǝ xa-
malni ⱪoƣliƣandǝk ixtur.33

4:1 «Ularni ǝzgǝnlǝrniǌ küqlük yɵlǝnqüki bar idi» — baxⱪa birhil tǝrjimisi: «Ularni ǝzgüqilǝr tǝrǝptǝ küq bar idi».
4:5 Pǝnd. 6:10; 24:33
4:6 «Japa qekip Xamalni ⱪoƣlap oqumini toxⱪuzimǝn degǝndin, qaǌgilini toxⱪuzup hatirjǝmliktǝ bolux ǝladur» — 
4-ayǝttǝ mǝnpǝǝt-abruy izdǝxniǌ bimǝniliki kɵrsitilidu; 5-ayǝttǝ «Ⱨeqnemǝ ⱪilmaymǝn, paydisi yoⱪ» degǝn ⱨurunluⱪ 
pozitsiyini ǝyiblǝydu: 6-ayǝttǝ bu ikki yolniǌ otturidiki durus yolni kɵrsitilidu.
4:8 «Birsi yalƣuz, tikǝndǝk bolsimu, ...» — ibraniy tilida «Birsi yalƣuz, ikkinqisi (ikkinqi adǝm) yoⱪ bolƣan ⱨalda 
bolsimu,...».       «U: «Mǝn bundaⱪ japaliⱪ ixlǝp, jenimdin zadi kimgǝ yahxiliⱪ ⱪaldurimǝn?» — degǝnni sorimaydu» — 
bǝzi baxⱪa tǝrjimilǝrdǝ: «U: «Mǝn zadi kim üqün japaliⱪ ixlǝp, ɵz jenimdin yahxiliⱪni ⱪaldurimǝn?» — dǝp ɵkünidu» dǝp 
oⱪulidu.
4:14 «Gǝrqǝ u bu padixaⱨniǌ padixaⱨliⱪida kǝmbǝƣǝl bolup tuƣulƣan bolsimu,...» — bu ayǝtniǌ ⱪaysi gǝwdilik 
ǝⱨwalni kɵrsǝtkǝnliki ⱨazir bizgǝ eniⱪ ǝmǝs.
4:16 «...yǝni ularniǌ aldida turƣan barliⱪ puⱪralar» — «ular» degǝn kim? Bǝlkim birinqi «ⱪeri» padixaⱨ wǝ uniǌdin 
keyin tǝhtkǝ olturƣan yigitni kɵrsitixi mumkin.     «barliⱪ puⱪralar sanaⱪsiz bolsimu, biraⱪ ulardin keyinkilǝr yigittinmu 
razi bolmaydu» — Sulayman mǝlum bir misal toƣruluⱪ sɵzlǝwatidu. Bu «ⱪeri padixaⱨ» Saul padixaⱨⱪa, «yax yigit» 
Dawut padixaⱨⱪa ohxitilidu; biraⱪ dǝl ularniǌ ɵzini kɵrsǝtmǝydu (Dawut zindanda yatmiƣan). Gǝpniǌ poskallisi xuki, 
yurtniǌ pikri tayanqisizdur; ikkinqi padixaⱨ pǝⱪǝt bir mǝzgilla ⱪarxi elindi, biraⱪ hǝlⱪ tezla uniǌdin yüz ɵrüp, uniǌ 
tɵⱨpisini untup, uni ⱪollimidi. Bu bir bimǝnilik!

Nǝsiⱨǝt — baxⱪilarƣa ihlasmǝn kɵrünüxkǝ tirixixtin ⱨezi bol

5 1 Hudaniǌ ɵyigǝ barƣanda, awaylap yürgin; ǝhmǝⱪlǝrqǝ ⱪurbanliⱪlarni sunux üqün ǝmǝs, 
bǝlki aǌlap boysunux üqün yeⱪinlaxⱪin; qünki ǝhmǝⱪlǝr rǝzillik ⱪiliwatⱪini bilmǝydu.34

 

2 Aƣziǌni yeniklik bilǝn aqma; kɵǌlüǌ Huda aldida birnemini eytixⱪa aldirmisun; qünki 
Huda ǝrxlǝrdǝ, sǝn yǝr yüzididursǝn; xuǌa sɵzliriǌ az bolsun. 3 Qünki ix kɵp bolsa qüxmu kɵp 
bolƣandǝk, gǝp kɵp bolsa, ǝhmǝⱪniǌ gepi bolup ⱪalidu.35

4 Hudaƣa ⱪǝsǝm iqsǝǌ, uni ada ⱪilixni keqiktürmǝ; qünki U ǝhmǝⱪlǝrdin ⱨuzur almaydu; 
xuǌa ⱪǝsimiǌni ada ⱪilƣin.36

 5 Ⱪǝsǝm iqip ada ⱪilmiƣandin kɵrǝ, ⱪǝsǝm iqmǝslikiǌ tüzüktur.37

 

6 Aƣziǌ teniǌni gunaⱨniǌ ihtiyariƣa ⱪoyuwǝtmisun; pǝrixtǝ aldida: «Hata sɵzlǝp saldim» 
demǝ; nemixⱪa Huda gepiǌdin ƣǝzǝplinip ⱪolliriǌ yasiƣanni ⱨalak ⱪilidu?38

 7 Qünki qüx kɵp 
bolsa bimǝnilikmu kɵp bolidu; gǝp kɵp bolsimu ohxaxtur; xuǌa, Hudadin ⱪorⱪⱪin!39

Nǝpisi yaman mǝnsǝpdarlar
8 Sǝn namratlarniǌ ezilgǝnlikini yaki yǝrlik mǝnsǝpdarlarniǌ ⱨǝⱪ-adalǝtni zorawanlarqǝ 
ⱪayrip ⱪoyƣanliⱪini kɵrsǝǌ, bu ixlardin ⱨǝyran ⱪalma; qünki mǝnsǝpdardin yuⱪiri yǝnǝ bir-
si kɵzlimǝktǝ; wǝ ulardinmu yuⱪirisimu bardur.40

 9 Biraⱪ nemila bolmisun yǝr-tupraⱪ ⱨǝmmǝ 
adǝmgǝ paydiliⱪtur; ⱨǝtta padixaⱨniǌ ɵzimu yǝr-tupraⱪⱪa tayinidu.41

Pul
10 Kümüxkǝ amraⱪ kümüxkǝ ⱪanmas, bayliⱪlarƣa amraⱪ ɵz kirimigǝ ⱪanmas; bumu 
bimǝniliktur. 11 Mal-mülük kɵpǝysǝ, ularni yegüqilǝrmu kɵpiyidu; mal igisigǝ ularni kɵzlǝp, 
ulardin ⱨuzur elixtin baxⱪa nemǝ paydisi bolsun?
12 Az yesun, kɵp yesun, ǝmgǝkqiniǌ uyⱪusi tatliⱪtur; biraⱪ bayniǌ toⱪluⱪi uni uhlatmas.42

Bayliⱪlarƣa baƣliⱪ yǝnǝ bir bimǝnilik
13 Mǝn ⱪuyax astida zor bir külpǝtni kɵrdüm — u bolsimu, igisi ɵzigǝ ziyan yǝtküzidiƣan bayliⱪlarni 
toplaxtur; 14 xuniǌdǝk, uniǌ bayliⱪliri balayi’apǝt tüpǝylidin yoⱪilixidin ibarǝttur. Undaⱪ 
adǝmniǌ bir oƣli bolsa, oƣliniǌ ⱪoliƣa ⱪaldurƣudǝk ⱨeqnemisi yoⱪ bolidu. 15 U apisiniǌ 
ⱪorsiⱪidin yaliǌaq qiⱪip, kǝtkǝndimu yaliǌaq peti ketidu; u ɵziniǌ japaliⱪ ǝmgikidin ⱪoliƣa 
alƣudǝk ⱨeqnemini epkǝtǝlmǝydu.43

 16 Mana bumu eƣir ǝlǝmlik ix; qünki u ⱪandaⱪ kǝlgǝn bolsa, 
yǝnǝ xundaⱪ ketidu; ǝmdi uniǌ xamalƣa erixix üqün ǝmgǝk ⱪilƣininiǌ nemǝ paydisi? 17 Uniǌ 
barliⱪ künliridǝ yǝp-iqkini ⱪaraǌƣuluⱪta bolup, ƣǝxliki, kesǝlliki wǝ hapiliⱪi kɵp bolidu.

5:1 «...ǝhmǝⱪlǝrqǝ ⱪurbanliⱪlarni sunux üqün ǝmǝs, bǝlki aǌlap boysunux üqün yeⱪinlaxⱪin» — bu nǝsiⱨǝtniǌ mǝnisi 
ⱪurbanliⱪlar yahxi ǝmǝs, degǝnlik ǝmǝs, ǝlwǝttǝ; pǝⱪǝt ⱪurbanliⱪni ǝhmǝⱪlǝrqǝ, bimǝnǝ sunmasliⱪ kerǝk, degǝnliktur.
5:3 «... gǝp kɵp bolsa, ǝhmǝⱪniǌ gepi bolup ⱪalidu» — bu sɵzlǝrdǝ kɵzdǝ tutulƣini bǝlkim ǝhmǝⱪlǝrniǌ biⱨudǝ ⱪǝsǝm 
iqidiƣanliⱪi boluxi mumkin.
5:4 Qɵl. 30:3; Ⱪan. 23:20
5:5 Ⱪan. 23:20, 21
5:6 «pǝrixtǝ aldida» — ⱪaysi pǝrixtǝ? «Pǝrwǝrdigarniǌ Pǝrixtisi» boluxi kerǝk. Ibraniy tilida «ǝlqi» wǝ «pǝrixtǝ» degǝnlǝr 
bir sɵz bilǝnla ipadilinidu. Kaⱨin ⱨǝm pǝrixtǝ Hudaniǌ «ǝlqi»sidur («Mal.» 2:7ni kɵrüǌ). 
5:7 Pǝnd. 10:19
5:8 «Sǝn namratlarniǌ ezilgǝnlikini ... kɵrsǝǌ, bu ixlardin ⱨǝyran ⱪalma;» — Sulayman padixaⱨ ɵzi adil padixaⱨ bolƣini 
bilǝn, uniǌ tɵwǝndiki ⱪatlammu-ⱪatlam yǝrlik mǝnsǝpdarlarniǌ qiriklixixini tizginliyǝlixi qǝkliktur.
5:9 «Biraⱪ nemila bolmisun yǝr-tupraⱪ ⱨǝmmǝ adǝmgǝ paydiliⱪtur; ⱨǝtta padixaⱨniǌ ɵzimu yǝr-tupraⱪⱪa tayinidu» 
— ibraniy tilida bu ayǝtni qüxinix tǝs. Bizniǌqǝ Sulayman adǝmniǌ diⱪⱪitini ⱨɵkümǝtniǌ qiriklixip kǝtkǝnlikigǝ 
ǝmǝs, bǝlki ǝǌ muⱨimiƣa, yǝni Hudaniǌ yahxiliⱪi (tupraⱪtiki ziraǝtlǝr arⱪiliⱪ bolƣan yahxiliⱪi)ƣa ⱪaratmaⱪqi. Baxⱪa 
birhil tǝrjimisi: «Biraⱪ omumǝn ⱪilip eytⱪanda, ɵzi teriⱪqiliⱪ ⱪilidiƣan padixaⱨ zeminƣa paydiliⱪtur». Bu tǝrjiminiǌ 
mǝnisi: «Zeminni baxⱪuridiƣan birsi bolsa (bolupmu padixaⱨ ɵzi teriⱪqiliⱪni qüxǝnsǝ), bu bǝribir ⱨɵkümǝtsizliktin, 
ⱪalaymiⱪanqiliⱪtin, ⱨakimiyǝtsizliktin yahxi» degǝndǝk. Oⱪurmǝnlǝr baxⱪa tǝrjimilǝrnimu uqritixi mumkin.
5:12 «...biraⱪ bayniǌ toⱪluⱪi uni uhlatmas» — «bayniǌ toⱪluⱪi» bǝlkim ikki bisliⱪ sɵz bolup: (1) uniǌ bayliⱪidin 
ǝnsirǝxliri; (2) ziyadǝ kɵp tamaⱪ yǝp, ⱨǝzim bolmasliⱪini kɵrsitixi mumkin.
5:15 Zǝb. 49:17-20

Əmgǝkniǌ mewisidin ⱨuzur elix
18 Mana neminiǌ yaramliⱪ wǝ güzǝl ikǝnlikini kɵrdum — u bolsimu, insanniǌ Huda uniǌƣa 
tǝⱪdim ⱪilƣan ɵmriniǌ ⱨǝrbir künliridǝ yeyix, iqix wǝ ⱪuyax astidiki barliⱪ meⱨnitidin ⱨuzur 
elixtur; qünki bu uniǌ nesiwisidur.44

 19 Huda ⱨǝrbirsini bayliⱪlarƣa, mal-dunyaƣa igǝ boluxⱪa, 
xuniǌdǝk ulardin yeyixkǝ, ɵz rizⱪini ⱪobul ⱪilixⱪa, ɵz ǝmgikidin ⱨuzur elixⱪa muyǝssǝr ⱪilƣan 
bolsa — mana bular Hudaniǌ sowƣitidur. 20 Qünki u ɵmridiki tez ɵtidiƣan künliri üstidǝ kɵp 
oylanmaydu; qünki Huda uni kɵǌliniǌ xadliⱪi bilǝn bǝnd ⱪilidu.

Ⱨǝmmǝ adǝm ⱨayatniǌ lǝzzitini tetiyalmaydu

6 1 Ⱪuyax astida bir yaman ixni kɵrdum; u ix adǝmlǝr arisida kɵp kɵrülidu —
2 Huda birsigǝ bayliⱪlar, mal-dunya wǝ izzǝt-ⱨɵrmǝt tǝⱪsim ⱪildi, xuniǌ bilǝn uniǌ 

ɵz kɵǌli haliƣinidin ⱨeqnǝrsisi kǝm bolmidi; biraⱪ Huda uniǌƣa bulardin ⱨuzur elixⱪa 
muyǝssǝr ⱪilmidi, bǝlki yat bir adǝm ulardin ⱨuzur alidu; mana bu bimǝnilik wǝ eƣir azabtur.
3 Birsi yüz bala kɵrüp kɵp yil yaxixi mumkin; biraⱪ uniǌ yil-künliri xunqilik kɵp bolsimu, uniǌ 
jeni bǝhtni kɵrmisǝ, ⱨǝtta gɵrni kɵrmigǝn bolsimu, tuƣulup qaqrap kǝtkǝn bowaⱪ uniǌdin 
ǝwzǝldur dǝymǝn.45

 4 Qünki qaqriƣan bala bimǝnilik bilǝn kelidu, ⱪaraǌƣuluⱪta ketidu, 
ⱪaraǌƣuluⱪ uniǌ ismini ⱪaplaydu; 5 U künnimu kɵrmigǝn, bilmigǝn; biraⱪ ⱨeq bolmiƣanda 
u birinqisigǝ nisbǝtǝn aram tapⱪandur.46

6 Bǝrⱨǝⱪ, ⱨeliⱪi kixi ⱨǝtta ikki ⱨǝssǝ miǌ yil yaxiƣan bolsimu, biraⱪ bǝhtni kɵrmisǝ, ǝⱨwali 
ohxaxtur — ⱨǝrbir kixi ohxax bir jayƣa baridu ǝmǝsmu?

Jawabsiz soallar
7 Adǝmniǌ tartⱪan barliⱪ japasi ɵz aƣzi üqündur; biraⱪ uniǌ ixtiⱨasi ⱨǝrgiz ⱪanmaydu. 
8 Xundaⱪta dana kixiniǌ ǝhmǝⱪtin nemǝ artuⱪqiliⱪi bolsun? Namrat kixi baxⱪilar aldida 
ⱪandaⱪ meǌixni bilgǝn bolsimu, uniǌ nemǝ paydisi bolsun? 9 Kɵzniǌ kɵrüxi arzu-ⱨǝwǝsniǌ 
uyan-buyan yürüxidin ǝwzǝldur. Bundaⱪ ⱪilixmu bimǝnilik wǝ xamalni ⱪoƣliƣandǝk ixtur. 
10 Ɵtüp kǝtkǝn ixlarniǌ bolsa alliⱪaqan nami bekitilip atalƣan; insanniǌ nemǝ ikǝnlikimu 
ayan bolƣan; xuǌa insanniǌ ɵzidin ⱪudrǝtlik bolƣuqi bilǝn ⱪarxilixixiƣa bolmaydu.47

11 Qünki gǝp ⱪanqǝ kɵp bolsa, bimǝnilik xunqǝ kɵp bolidu; buniǌ insanƣa nemǝ paydisi?48

 

12 Qünki insanniǌ ɵmridǝ, yǝni uniǌ sayidǝk tezla ɵtidiƣan mǝnisiz ɵmridiki barliⱪ künliridǝ 
uniǌƣa neminiǌ paydiliⱪ ikǝnlikini kim bilsun? Qünki insanƣa u kǝtkǝndin keyin ⱪuyax 
astida nemǝ ixniǌ bolidiƣanliⱪini kim dǝp berǝlisun?49

Yǝnǝ birⱪanqǝ ⱨekmǝt wǝ pakitlar — pakitlarƣa yüzlinix kerǝk!

7 1 Yahxi nam-abroy ⱪimmǝtlik tutiyadin ǝwzǝl; adǝmniǌ ɵlüx küni tuƣulux künidin 
ǝwzǝldur.50

5:18 Top. 2:10, 24; 3:12, 22; 9:7; 11:9
6:3 «ⱨǝtta gɵrni kɵrmigǝn bolsimu,...» — demǝk, u ɵlmǝydu. Baxⱪa birhil tǝrjimisi: «wǝ yaki dǝpnǝ ⱪilinmiƣan bolsa,...».
6:5 Ayup 3:16; Zǝb. 58:7-8
6:10 «Ɵtüp kǝtkǝn ixlarniǌ ...  alliⱪaqan nami bekitilip atalƣan» — mǝnisi ⱨǝrbir ix aldin’ala Huda tǝripidin bekitilgǝn 
bolsa kerǝk.       «Insanniǌ nemǝ ikǝnlikimu ayan bolƣan» — baxⱪa birhil tǝrjimisi: «Insanniǌ nemǝ ikǝnlikimu bilingǝn 
(demǝk, Huda tǝripidin)» (xuǌa uniǌ bilǝn ⱪarxilixix biⱨudiliktur). Biraⱪ ayǝtni insanniǌ ajiz bǝndǝ ikǝnlikini 
tǝkitlǝydu, dǝp ⱪaraymiz.
6:11 «Qünki gǝp ⱪanqǝ kɵp bolsa,..» — muxu yǝrdǝ «gǝp» insanniǌ Huda bilǝn ⱪarxilixidiƣan gǝplirini kɵrsǝtsǝ kerǝk. 
Baxⱪa birhil tǝrjimisi: «qünki biⱨudilikni kɵpǝytidiƣan ixlar kɵptur...»
6:12 Top. 8:7; Zǝb. 144:4; Yaⱪ. 4:13, 14
7:1 Pǝnd. 22:1

2 Matǝm tutux ɵyigǝ berix ziyapǝt-toy ɵyigǝ berixtin ǝwzǝl; qünki axu yǝrdǝ insanniǌ aⱪiwiti 
ayan ⱪilinidu; tirik bolƣanlar buni kɵǌligǝ püküxi kerǝk.51

3 Ƣǝxlik külkidin ǝwzǝldur; qünki qirayniǌ pǝrixanliⱪi bilǝn ⱪǝlb yahxilinidu.
4 Dana kixiniǌ ⱪǝlbi matǝm tutux ɵyidǝ, biraⱪ ǝhmǝⱪniǌ ⱪǝlbi tamaxiniǌ ɵyididur.
5 Əhmǝⱪlǝrniǌ nahxisini aǌliƣandin kɵrǝ, dana kixiniǌ tǝnbiⱨini aǌliƣin;52

 6 Qünki 
ǝhmǝⱪniǌ külkisi ⱪazan astidiki yantaⱪlarniǌ paraslixidǝk, halas; bumu bimǝniliktur.5354

Insanniǌ ⱪolidin kelidiƣini qǝkliktur
7 Jǝbir-zulum dana adǝmni nadanƣa aylanduridu, 
Para bolsa ⱪǝlbni ⱨalak ⱪilidu.55

8 Ixniǌ ayiƣi bexidin ǝwzǝl; 
Sǝwr-taⱪǝtlik roⱨ tǝkǝbbur roⱨtin ǝwzǝldur.
9 Roⱨiǌda hapa boluxⱪa aldirima; 
Qünki hapiliⱪ ǝhmǝⱪlǝrniǌ baƣrida ⱪonup yatidu.
10 «Nemixⱪa burunⱪi künlǝr ⱨazirⱪi künlǝrdin ǝwzǝl?» — demǝ; qünki seniǌ bundaⱪ soriƣiniǌ 
danaliⱪtin ǝmǝs.

Danaliⱪniǌ ǝwzǝlliki
11 Danaliⱪ mirasⱪa ohxax yahxi ix, ⱪuyax nuri kɵrgüqilǝrgǝ paydiliⱪtur. 12 Qünki danaliⱪ pul 
panaⱨ bolƣandǝk, panaⱨ bolidu; biraⱪ danaliⱪniǌ ǝwzǝlliki xuki, u ɵz igilirini ⱨayatⱪa erix-
türidu.
13 Hudaniǌ ⱪilƣanlirini oylap kɵr; qünki U ǝgri ⱪilƣanni kim tüz ⱪilalisun?
14 Awat künidǝ ⱨuzur al; wǝ yaman künidimu xuni oylap kɵr: — Huda ularniǌ birini, xundaⱪla 
yǝnǝ birinimu tǝǌ yaratⱪandur; xuniǌ bilǝn insan ɵzi kǝtkǝndin keyin bolidiƣan ixlarni bilip 
yetǝlmǝydu.

«Ⱪuyax astidiki» danaliⱪ
15 Mǝn buniǌ ⱨǝmmisini bimǝnǝ künlirimdǝ kɵrüp yǝttim; ⱨǝⱪⱪaniy bir adǝmniǌ ɵz 
ⱨǝⱪⱪaniyliⱪi bilǝn yoⱪilip kǝtkǝnlikini kɵrdüm, xuniǌdǝk rǝzil bir adǝmniǌ ɵz rǝzilliki bilǝn 
ɵmrini uzaratⱪanliⱪini kɵrdüm. 16 Ɵzüǌni dǝp ⱨǝddidin ziyadǝ ⱨǝⱪⱪaniy bolma; wǝ ɵzüǌni 
dǝp ⱨǝddidin ziyadǝ dana bolma; sǝn ɵz-ɵzüǌni alaⱪzadǝ ⱪilmaⱪqimusǝn?56

 17 Ɵzüǌni dǝp 
ⱨǝddidin ziyadǝ rǝzil bolma, yaki ǝhmǝⱪ bolma; ɵz ǝjiliǌ toxmay turup ɵlmǝkqimusǝn?57

 

7:2 Yⱨ. 11:31
7:5 Pǝnd. 13:18; 15:31, 32
7:6 «ⱪazan astidiki yantaⱪlarniǌ paraslixidǝk...» — yantaⱪniǌ kɵygǝn qaƣdiki awazi küqlük, biraⱪ tǝpti intayin ⱪisⱪa.
7:6 Zǝb. 58:9
7:7 «Jǝbir-zulum dana adǝmni nadanƣa aylanduridu,...» — jǝbir-zulum yürgüzgǝn dana kixi ɵzini aⱪ-ⱪarini pǝrⱪ 
etǝlmǝydiƣan nadan ⱪilidu. Baxⱪa birhil tǝrjimisi: «Jǝbir-zulum yürgüzgüqi dana kixini saraǌ ⱪilidu, para bolsa uni tǝlwǝ 
ⱪilidu».
7:16 «Ɵzüǌni dǝp ⱨǝddidin ziyadǝ ⱨǝⱪⱪaniy bolma; wǝ ɵzüǌni dǝp ⱨǝddidin ziyadǝ dana bolma;...» — Sulaymanniǌ 
muxu gepidin ⱨeqkim: «Ⱨǝⱪⱪaniyliⱪniǌ «artuⱪ», «ⱨǝddidin ziyadǝ» dǝydiƣan dǝrijisi bolidu» dǝp oylimisa kerǝk. 
Ⱨǝⱪⱪaniyliⱪ degǝn ⱨǝⱪⱪaniyliⱪtur. Bu yǝrdǝ gǝp ⱨǝjwiylik, kinayilik bilǝn eytilƣan. Ⱨalⱪiliⱪ sɵz «ɵzüǌni dǝp» — demǝk, 
ⱨǝⱪⱪaniy bolmaⱪqi bolƣan bu kixiniǌ mǝⱪsiti Hudani tonux ǝmǝs, pǝⱪǝt Hudaniǌ bǝrikitigila erixix degǝndin ibarǝt, 
halas; 15-ayǝttǝ deyilgǝn ǝⱨwalƣa ⱪariƣanda, ⱨǝⱪⱪaniy wǝ dana adǝmlǝrmu pexkǝllikkǝ uqrixi mumkin. Undaⱪ ǝⱨwalda 
ular agaⱨlandurulmisa, «Nemixⱪa bu külpǝtlǝr beximƣa qüxti» dǝp «alaⱪzadǝ bolup ketixi» mumkin.
–Baxⱪa birhil tǝrjimisi wǝ qüxǝnqisi: «Ɵzüǌni ⱨǝddidin ziyadǝ ⱨǝⱪⱪaniy kɵrsǝtmǝ; wǝ ɵzüǌni ⱨǝddidin ziyadǝ dana 
kɵrsǝtmǝ. Ɵz-ɵzüǌni ⱨalak ⱪilmaⱪqimusǝn?».
–Yǝnǝ baxⱪa birnǝqqǝ hil qüxǝnqisimu bar.
7:17 «Ɵzüǌni dǝp ⱨǝddidin ziyadǝ rǝzil bolma, yaki ǝhmǝⱪ bolma;...» — ⱨeqkim Sulaymanniǌ bu gepiniǌ mǝnisini: 
«Rǝzillikniǌ «normal» yaki ««ǝⱪilgǝ siƣidu» dǝydiƣan dǝrijisi bar» dǝp oylimisa kerǝk. Bu gǝp bǝlkim alliⱪaqan 
rǝzillixip kǝtkǝn adǝmlǝrgǝ ⱪaritip kinayilik bilǝn eytilƣan boluxi mumkin. 15-ayǝttiki: «Rǝzillik paydiliⱪ boluxi mumkin, 
rǝzillikimni kɵpǝytimǝn» degǝngǝ ⱪarita, Sulayman bu agaⱨni ⱪoxup eytidu. Rǝzil adǝmlǝr bǝribir ɵlidu; biraⱪ rǝzil 

18 Xuǌa, bu agaⱨni qiǌ tut, xuniǌdin u agaⱨnimu ⱪoluǌdin bǝrmiginiǌ yahxi; qünki Hu-
dadin ⱪorⱪidiƣan kixi ⱨǝr ikkisi bilǝn utuⱪluⱪ bolidu.58

Adǝmlǝr gunaⱨkar bolƣaqⱪa, danaliⱪ naⱨayiti zɵrürdur
19 Danaliⱪ dana kixini bir xǝⱨǝrni baxⱪuridiƣan on ⱨɵkümrandin ziyadǝ küqlük ⱪilidu.
20 Bǝrⱨǝⱪ, yǝr yüzidǝ daim meⱨribanliⱪ yürgüzidiƣan, gunaⱨ sadir ⱪilmaydiƣan ⱨǝⱪⱪaniy 
adǝm yoⱪtur.59

21 Yǝnǝ, hǝⱪlǝrniǌ ⱨǝmmila gǝp-sɵzlirigǝ anqǝ diⱪⱪǝt ⱪilip kǝtmǝ; bolmisa, ɵz hizmǝtkariǌniǌ 
saǌa lǝnǝt oⱪuƣanliⱪini aǌlap ⱪelixiǌ mumkin. 22 Qünki kɵǌlüǌdǝ, ɵzüǌniǌmu 
xuniǌƣa ohxax baxⱪilarƣa kɵp ⱪetim lǝnǝt ⱪilƣanliⱪiǌni obdan bilisǝn.

Insanniǌ danaliⱪiniǌ qǝklikliki
23 Bularniǌ ⱨǝmmisini danaliⱪ bilǝn sinap baⱪtim; mǝn: «Dana bolimǝn» desǝmmu, ǝmma u 
mǝndin yiraⱪ idi. 24 Barliⱪ yüz bǝrgǝn ixlar bolsa ǝⱪlimizdin yiraⱪ, xuniǌdǝk intayin sirliⱪtur; 
kim uni izdǝp bilip yetǝlisun?60

25 Mǝn qin kɵǌlümdin danaliⱪ wǝ ǝⱪliy bilimni bilixkǝ, sürüxtürüxkǝ wǝ izdǝxkǝ, xundaⱪla 
rǝzillikniǌ ǝhmǝⱪliⱪini, ǝhmǝⱪliⱪniǌ tǝlwilik ikǝnlikini bilip yetixkǝ zeⱨnimni yiƣdim.61

 

26 Xuniǌ bilǝn kɵǌli tor wǝ ⱪiltaⱪ, ⱪolliri asarǝt bolƣan ayalniǌ ɵlümdin aqqiⱪ ikǝnlikini 
bayⱪidim; Hudani hursǝn ⱪilidiƣan kixi uniǌdin ɵzini ⱪaquridu, biraⱪ gunaⱨkar adǝm 
uniǌƣa tutulup ⱪalidu.62

27 Bu bayⱪiƣanlirimƣa ⱪara, — dǝydu ⱨekmǝt topliƣuqi — pakitlarni bir-birigǝ baƣlap selix-
turup, ǝⱪil izdidim; 28 meniǌ ⱪǝlbim uni yǝnila izdimǝktǝ, biraⱪ tehi tapalmidim! — Miǌ kixi 
arisida bir durus ǝrkǝkni taptim — biraⱪ xu miǌ kixi arisidin birmu durus ayalni tapalmidim.63

 

29 Mana kɵrgin, meniǌ bayⱪiƣanlirim pǝⱪǝt muxu birla — Huda adǝmni ǝsli durus yaratⱪan; 
biraⱪ adǝmlǝr bolsa nurƣunliƣan ⱨiylǝ-mikirlǝrni izdǝydu. 

Birnǝqqǝ nǝsiⱨǝtlǝr

8 1 Kim dana kixigǝ tǝǌ kelǝlǝydu? Kim ixlarni qüxǝndürüxni bilidu? Kixiniǌ danaliⱪi 
qirayini nurluⱪ ⱪilidu, yüziniǌ sürini yorutidu.

2 Padixaⱨniǌ pǝrmaniƣa ⱪulaⱪ selixiǌni dǝwǝt ⱪilimǝn; bolupmu Huda aldida iqkǝn ⱪǝsǝm 
tüpǝylidin xundaⱪ ⱪilƣin.6465

 3 Uniǌ aldidin qiⱪip ketixkǝ aldirima; yaman bir dǝwani ⱪollaxta 

adǝmlǝr bundaⱪ kinayilik gǝpni ⱪobul ⱪilsa, ⱨeq bolmiƣanda xu yol bilǝn ularniǌ bexiƣa qüxidiƣan jaza tehimu awup 
kǝtmǝydu. 
–Yǝnǝ baxⱪa birnǝqqǝ hil qüxǝnqisimu bar.
7:18 «...ⱨǝr ikkisi bilǝn utuⱪluⱪ bolidu» — demǝk, Hudadin ⱪorⱪidiƣan adǝm Sulaymanniǌ yuⱪiriⱪi 16-17-ayǝttiki ikki 
agaⱨlanduruxi bilǝn azduruxtin ⱪutulidu. 
–Yǝnǝ baxⱪa birnǝqqǝ hil qüxǝnqisimu bar.
7:20 1Pad. 8:46, 47; 2Tar. 6:36; Pǝnd. 20:9; 1Yuⱨa. 1:8
7:24 «intayin sirliⱪ» — ibraniy tilida «qoǌⱪur, qoǌⱪur» dǝp ipadilinidu.
7:25 Top. 1:17; 2:12
7:26 Pǝnd. 5:3; 6:24-35; 7:6-27; 22:14
7:28 «Miǌ kixi arisida bir durus ǝrkǝkni taptim — biraⱪ xu miǌ kixi arisidin birmu durus ayalni tapalmidim» — bu bayan 
bizgǝ Sulaymanniǌ ɵziniǌ keyinki ⱨayatiniǌ ⱪandaⱪ bolidiƣanliⱪi toƣruluⱪ hǝwǝr bilǝn tǝminlǝydu. Uniǌ ⱪiz-ayallar 
toƣruluⱪ bolƣan hǝwiri nǝdin kǝlgǝn? U ⱪandaⱪtu «miǌ ayal» bilǝn tonuxⱪanmu? Tǝwrattiki «Padixaⱨlar» ⱪismidin 
bilimizki, uniǌ nurƣunliƣan ayal-kenizǝkliri bar idi wǝ ularniǌ tǝsiri bilǝn ahirida Hudaniǌ yolidin yiraⱪlixip, 
butpǝrǝslikkǝ aldinip kǝtkǝnidi.
8:2 «bolupmu Huda aldida iqkǝn ⱪǝsǝm tüpǝylidin xundaⱪ ⱪilƣin» — bu ⱪǝsǝm padixaⱨniǌ Huda aldida iqkǝn ⱪǝsimi 
(adil, bitǝrǝp bolux üqün) bolsa kerǝk; bǝzi alimlar, ⱪǝsǝm puⱪralarniǌki (padixaⱨⱪa sadiⱪ bolux üqün), dǝp ⱪaraydu.
8:2 Pǝnd. 24:21

qiǌ turma; qünki padixaⱨ nemini halisa xuni ⱪilidu.66

 4 Qünki padixaⱨniǌ sɵzi ⱨoⱪuⱪtur; kim 
uniǌƣa: «Ɵzliri nemǝ ⱪilila?» — deyǝlisun? 5 Kim padixaⱨniǌ pǝrmanini tutⱪan bolsa ⱨeq 
yamanliⱪni kɵrmǝydu; dana kixiniǌ kɵǌli ⱨǝm pǝytni ⱨǝm yolni pǝmliyǝlǝydu.67

6-7 Qünki ⱨǝrbir ix-arzuniǌ pǝyti wǝ yoli bar; insan keyinki ixlarni bilmigǝqkǝ, uniǌ dǝrd-
ǝlimi ɵzini ⱪattiⱪ basidu. Kim uniǌƣa ⱪandaⱪ bolidiƣanliⱪini eytalisun?68

8 Ⱨeqkim ɵz roⱨiƣa igǝ bolalmas, yǝni ⱨeqkimniǌ ɵz roⱨini ɵzidǝ ⱪaldurux ⱨoⱪuⱪi yoⱪtur; 
ⱨeqkimniǌ ɵlüx künini ɵz ⱪolida tutux ⱨoⱪuⱪi yoⱪtur; xu jǝǌdin ⱪeqixⱪa ruhsǝt yoⱪtur; 
rǝzillik rǝzillikkǝ berilgüqilǝrni ⱪutⱪuzmas.69

Bǝzi biⱨudǝ baxⱪa ixlar
9 Bularniǌ ⱨǝmmisini kɵrüp qiⱪtim, xundaⱪla ⱪuyax astida ⱪilinƣan ⱨǝrbir ixⱪa, adǝmniǌ 
adǝm üstigǝ ⱨoⱪuⱪ tutⱪanliⱪi bilǝn ularƣa ziyan yǝtküzidiƣan muxu waⱪitⱪa kɵǌül ⱪoydum.70

10 Xuniǌdǝk rǝzillǝrniǌ dǝpnǝ ⱪilinƣanliⱪini kɵrdüm; ular ǝslidǝ muⱪǝddǝs jayƣa kirip-qiⱪip 
yürǝtti; ular muⱪǝddǝs jaydin qiⱪipla, rǝzil ixlarni ⱪilƣan xu xǝⱨǝr iqidǝ mahtilidu tehi! Bumu 
bimǝniliktur!71

11 Rǝzillik üstidin ⱨɵküm tezdin bǝja kǝltürülmigǝqkǝ, xuǌa insan baliliriniǌ kɵǌli rǝzillikni 
yürgüzüxkǝ pütünlǝy berilip ketidu.
12 Gunaⱨkar yüz ⱪetim rǝzillik ⱪilip, künlirini uzartsimu, Hudadin ⱪorⱪidiƣanlarniǌ ǝⱨwali 
ulardin yahxi bolidu dǝp bilimǝn; qünki ular uniǌ aldida ⱪorⱪidu.7273

 13 Biraⱪ rǝzillǝrniǌ ǝⱨwali 
yahxi bolmaydu, uniǌ künliri sayidǝk tezla ɵtüp, künliri uzartilmaydu, qünki u Huda aldida 
ⱪorⱪmaydu.74

14 Yǝr yüzidǝ yürgüzülgǝn bir bimǝnilik bar; bexiƣa rǝzillǝrniǌ ⱪilƣini boyiqǝ kün qüxidiƣan 
ⱨǝⱪⱪaniy adǝmlǝr bar; bexiƣa ⱨǝⱪⱪaniy adǝmlǝrniǌ ⱪilƣini boyiqǝ yahxiliⱪ qüxidiƣan rǝzil 
adǝmlǝrmu bar. Mǝn bu ixnimu bimǝnilik dedim. 15 Xuǌa mǝn tamaxini tǝriplidim; qün-
ki insan üqün ⱪuyax astida yeyix, iqix wǝ ⱨuzur elixtin yahsi ix yoⱪtur; xundaⱪ ⱪilip uniǌ 
ǝmgikidin bolƣan mewǝ Huda tǝⱪdim ⱪilƣan ⱪuyax astidiki ɵmriniǌ barliⱪ künliridǝ ɵzigǝ 
ⱨǝmraⱨ bolidu.75

16-17 Kɵǌlümni danaliⱪni wǝ yǝr yüzidǝ ⱪilinƣan ixlarni bilip yetix üqün ⱪoyƣanda, xundaⱪla 
Huda ⱪilƣan barliⱪ ixlarni kɵrginimdǝ xuni bayⱪidim: — Insan ⱨǝtta keqǝ-kündüz kɵzlirigǝ 
uyⱪuni kɵrsǝtmisimu, ⱪuyax astidiki barliⱪ ixni bilip yetǝlmǝydu; u uni qüxinixkǝ ⱪanqǝ 
intilsǝ, u xunqǝ bilip yetǝlmǝydu. Ⱨǝtta dana kixi «Buni bilip yǝttim» desimu, ǝmǝliyǝttǝ u uni 
bilip yǝtmǝydu.76

8:3 «Uniǌ padixaⱨniǌ aldidin qiⱪip ketixkǝ aldirima» — bu sɵz bǝlkim padixaⱨⱪa ⱪarxi qiⱪix, yaki uniǌdin razi 
bolmasliⱪ toƣruluⱪ bir agaⱨlandurux boluxi mumkin.       «yaman bir dǝwani ⱪollaxta qiǌ turma» — baxⱪa birhil tǝrjimisi: 
«(padixaⱨniǌ) ixi saǌa eƣir kǝlsimu ada ⱪilixni keqiktürmǝ».
8:5 Rim. 13:3
8:6-7 Top. 6:12
8:8 Ayup 14:5; Zǝb. 39:5-6
8:9 «Bularniǌ ⱨǝmmisini kɵrüp qiⱪtim,... ularƣa ziyan yǝtküzidiƣan muxu waⱪitⱪa kɵǌül ⱪoydum» — bu ayǝtniǌ 
baxⱪa birnǝqqǝ hil tǝrjimisi: «Bularniǌ ⱨǝmmisini kɵrüp qiⱪtim, xundaⱪla ⱪuyax astida ⱪilinƣan ⱨǝrbir ixⱪa kɵǌül 
ⱪoydum; adǝmniǌ adǝm üstigǝ ⱨoⱪuⱪ tutuxiniǌ ɵzigǝ ziyan yǝtküzidiƣan waⱪti bar» yaki «Bularniǌ ⱨǝmmisini kɵrüp 
qiⱪtim, xundaⱪla ⱪuyax astida ⱪilinƣan ⱨǝrbir ixⱪa kɵǌül ⱪoydum; adǝmniǌ adǝm üstigǝ ⱨoⱪuⱪ tutuxiniǌ ularƣa 
(baxⱪa adǝmlǝrgǝ) ziyan yǝtküzidiƣan waⱪti bar».
8:10 «...xu xǝⱨǝr iqidǝ mahtilidu» — bǝzi ⱪǝdimki kɵqürülmiliridǝ: «mahtilidu» degǝnniǌ ornida «untulidu» degǝn sɵz 
tepilidu. Biz alƣan nusha aldi-kǝyni sɵzlǝrgǝ baƣliⱪⱪu dǝymiz.
8:12 «Gunaⱨkar ... künlirini uzartsimu» — bǝzi gunaⱨkar mǝlum jǝⱨǝttin eytⱪanda, puli yaki baxⱪa amaliƣa tayinip, 
«künlirini uzartidu». Bu ǝⱨwal waⱪitliⱪ, ǝlwǝttǝ.
8:12 Zǝb. 37:7-12, 18-20; Pǝnd. 1:33; Yǝx. 3:10
8:13 «...uniǌ künliri sayidǝk tezla ɵtüp, künliri uzartilmaydu» — yǝnǝ birhil tǝrjimisi: «...u künlǝrni sayini uzartⱪandǝk 
uzartmaydu».
8:15 Top. 2:24; 3:12, 22; 5:18; 9:7
8:16-17 «kɵǌlümni danaliⱪni wǝ yǝr yüzidǝ ⱪilinƣan ixlarni bilip yetix üqün ⱪoyƣanda... ǝmǝliyǝttǝ u uni bilip 

Huda bizgǝ dostmu, düxmǝnmu? — ɵlümgǝ yüzlinix

9 1 Mǝn xularniǌ ⱨǝmmisini eniⱪlax üqün kɵǌül ⱪoydum; xuni bayⱪidimki, mǝyli ⱨǝⱪⱪaniy 
kixi yaki dana kixi bolsun, xundaⱪla ularniǌ barliⱪ ⱪilƣanliri Hudaniǌ ⱪolididur, dǝp 

bayⱪidim; insan ɵzigǝ muⱨǝbbǝt yaki nǝprǝtniǌ kelidiƣanliⱪini ⱨeq bilmǝydu. Uniǌ aldida 
ⱨǝrⱪandaⱪ ix boluxi mumkin.77

 2 Ⱨǝmmǝ adǝmgǝ ohxax ixlar ohxax peti kelidu; ⱨǝⱪⱪaniy wǝ rǝzil 
kixigǝ, meⱨriban kixigǝ, pak wǝ napak, ⱪurbanliⱪ ⱪilƣuqi wǝ ⱪurbanliⱪ ⱪilmiƣuqiƣimu ohxax 
ⱪismǝt bolidu; yahxi adǝmgǝ ⱪandaⱪ bolsa, gunaⱨkarƣa xundaⱪ bolidu; ⱪǝsǝm iqküqigǝ wǝ 
ⱪǝsǝm iqixtin ⱪorⱪⱪuqiƣimu ohxax bolidu.78

 3 Mana ⱨǝmmigǝ ohxaxla bu ixniǌ kelidiƣanliⱪi 
ⱪuyax astidiki ixlar arisida külpǝtlik ixtur; uniǌ üstigǝ, insan baliliriniǌ kɵǌülliri yamanliⱪⱪa 
tolƣan, pütün ⱨayatida kɵǌlidǝ tǝlwilik turidu; andin ular ɵlgǝnlǝrgǝ ⱪoxulidu.
4 Qünki tiriklǝrgǝ ⱪoxulƣan kixi üqün bolsa ümid bar; qünki, tirik it ɵlgǝn xirdin ǝla. 5 Tiriklǝr 
bolsa ɵzliriniǌ ɵlidiƣanliⱪini bilidu; biraⱪ ɵlgǝnlǝr bolsa ⱨeqnemini bilmǝydu; ularniǌ 
ⱨeq in’ami yǝnǝ bolmaydu; ular ⱨǝtta adǝmniǌ esidin kɵtürülüp ketidu, ⱪayta kǝlmǝydu. 
6 Ularniǌ muⱨǝbbiti, nǝpriti wǝ ⱨǝsǝthorluⱪimu alliⱪaqan yoⱪalƣan; ⱪuyax astida ⱪilinƣan 
ixlarniǌ ⱨeqⱪaysisidin ularniǌ mǝǌgügǝ ⱪayta nesiwisi yoⱪtur.

Ɵlümgǝ yüzlǝngǝndǝ ⱪilƣili bolidiƣan ǝmǝliy ixlar
7 Barƣin, neniǌni huxalliⱪ bilǝn yǝp, xarabiǌni huxhuyluⱪ bilǝn iqkin; qünki Huda alliⱪaqan 
mundaⱪ ⱪilixiǌdin razi bolƣan. 8 Kiyim-keqǝkliriǌ ⱨǝrdaim ap’aⱪ bolsun, huxbuy may 
bexiǌdin kǝtmisun.79

9 Huda saǌa ⱪuyax astida tǝⱪsim ⱪilƣan bimǝnǝ ɵmrüǌniǌ barliⱪ künliridǝ, yǝni bimǝniliktǝ 
ɵtküzgǝn barliⱪ künliriǌdǝ, sɵyümlük ayaliǌ bilǝn billǝ ⱨayattin ⱨuzur alƣin; qünki bu 
seniǌ ⱨayatiǌdiki nesiwǝǌ wǝ ⱪuyax astidiki barliⱪ tartⱪan japayiǌniǌ ǝjridur. 10 Ⱪoluǌ 
tutⱪanni barliⱪ küqüǌ bilǝn ⱪilƣin; qünki sǝn baridiƣan tǝⱨtisarada ⱨeq hizmǝt, mǝⱪsǝt-
pilan, bilim yaki ⱨekmǝt bolmaydu.

Danaliⱪ wǝ tasadipiyliⱪ
11 Mǝn zeⱨnimni yiƣip, ⱪuyax astida kɵrdumki, musabiⱪidǝ ƣǝlibǝ yǝltapanƣa bolmas, ya jǝǌdǝ 
ƣǝlibǝ palwanƣa bolmas, ya nan dana kixigǝ kǝlmǝs, ya bayliⱪlar yorutulƣanlarƣa kǝlmǝs, ya 
iltipat bilimliklǝrgǝ bolmas — qünki pǝyt wǝ tasadipiyliⱪ ularniǌ ⱨǝmmisigǝ kelidu. 12 Bǝrⱨǝⱪ, 
insanmu ɵz waⱪti-saitini bilmǝydu; beliⱪlar rǝⱨimsiz torƣa elinƣandǝk, ⱪuxlar tapan-tuzaⱪⱪa 
ilinƣandǝk, bularƣa ohxax insan baliliri yaman bir kündǝ tuzaⱪⱪa ilinidu, tuzaⱪ bexiƣa qüxidu.

Danaliⱪniǌ ǝtiwarlanmasliⱪi
13 Mǝn yǝnǝ ⱪuyax astida danaliⱪniǌ bu misalini kɵrdum, u meni qoǌⱪur tǝsirlǝndürdi; 
14 Kiqik bir xǝⱨǝr bar idi; uniǌƣa ⱪarxi büyük bir padixaⱨ qiⱪip, uni ⱪorxap, uniǌƣa ⱨujum 
ⱪilidiƣan yoƣan potǝylǝrni ⱪurdi. 15 Biraⱪ xǝⱨǝrdin namrat bir dana kixi tepilip ⱪaldi; u uni ɵz 
danaliⱪi bilǝn ⱪutuldurdi; biraⱪ keyin, ⱨeqkim bu namrat kixini esigǝ kǝltürmidi.80

16 Xuniǌ bilǝn mǝn: «Danaliⱪ küq-ⱪudrǝttin ǝwzǝl» — dedim; biraⱪ xu namrat kixiniǌ danaliⱪi 
keyin kɵzgǝ ilinmaydu, uniǌ sɵzliri aǌlanmaydu.81

yǝtmǝydu» — oⱪurmǝnlǝr bu ikki ayǝtniǌ birnǝqqǝ baxⱪa hil tǝrjimilirini uqritixi mumkin.
9:1 «...insan ɵzigǝ muⱨǝbbǝt yaki nǝprǝtniǌ kelidiƣanliⱪini ⱨeq bilmǝydu» — demǝk, «Huda uni sɵyidu yaki uniǌƣa 
nǝprǝtlinidu? Ⱨeq insan bilmǝydu». Bǝzi alimlar: «insan ɵzidǝ (bolupmu eƣir künlǝr bexiƣa qüxkǝndǝ) neminiǌ 
bolidiƣanliⱪi, yaki muⱨǝbbǝt yaki nǝprǝtniǌ bolidiƣanliⱪini bilmǝydu» dǝp xǝrⱨ beridu.
9:2 Zǝb. 73:12-14
9:8 «Kiyim-keqǝkliriǌ ⱨǝrdaim ap’aⱪ bolsun» — demǝk, kiyim-keqǝkliriǌ ⱨǝrdaim pakiz bolsun.
9:15 «...dana kixi tepilip ⱪaldi; u uni ɵz danaliⱪi bilǝn ⱪutuldurdi; ... keyin, ⱨeqkim bu namrat kixini esigǝ kǝltürmidi» — 
Elixa pǝyƣǝmbǝr bilǝn Yǝrǝmiya pǝyƣǝmbǝr buniǌƣa obdan misal bolidu («2Pad.» 6-8-bablar, «Yǝr.» 27:12ni kɵrüǌ.
9:16 Pǝnd. 21:22; 24:5; Top. 7:19

Danaliⱪ, ǝhmǝⱪliⱪ, gunaⱨ, tǝlwilik
17 Dana kixiniǌ jimjitliⱪta eytⱪan sɵzliri ǝhmǝⱪlǝr üstidin ⱨoⱪuⱪ sürgüqiniǌ warⱪiraxliridin 
eniⱪ aǌlinar.
18 Danaliⱪ urux ⱪoralliridin ǝwzǝldur; biraⱪ bir gunaⱨkar zor yahxiliⱪni ⱨalak ⱪilidu.

Əⱪil beridiƣan bǝzi ⱨekmǝtlǝr

10 1 Huddi ɵlük qiwinlǝr ǝttarniǌ ǝtirini sesitiwetidiƣandǝk, azraⱪⱪinǝ ǝhmǝⱪliⱪ tarazida 
danaliⱪ wǝ izzǝt-ⱨɵrmǝttinmu eƣir tohtaydu.

2 Danaliⱪniǌ kɵǌli oǌƣa mayil, ǝhmǝⱪniǌki solƣa.82

3 Əhmǝⱪ kixi ⱨǝtta yolda meǌiwatⱪandimu, uniǌ ǝⱪli kǝm bolƣaqⱪa, u ǝhmǝⱪ ikǝnlikini 
ⱨǝmmigǝ ayan ⱪilidu.

4 Ⱨɵkümdarniǌ saǌa aqqiⱪi kǝlsǝ, ornuǌdin istepa bǝrmǝ; qünki tinq-sǝwriqanliⱪ hata-
sǝwǝnliktin bolƣan zor hapiliⱪni tinqitidu.
5 Ⱪuyax astida yaman bir ixni kɵrdumki, u ⱨɵkümdardin qiⱪⱪan bir hata ixtur — 6 ǝhmǝⱪlǝr 
yuⱪiri mǝnsǝptǝ, xuniǌ bilǝn tǝǌ baylar pǝs orunda olturidu;83

 7 mǝn ⱪullarniǌ atⱪa 
mingǝnlikini, ǝmirlǝrniǌ ⱪullardǝk piyadǝ maǌƣanliⱪini kɵrdum.84

Turmuxta uqraydiƣan hǝtǝrlǝrgǝ danaliⱪ kerǝk
8 Orini koliƣan kixi uniǌƣa yiⱪilixi mumkin; tamni buzƣan kixini yilan qeⱪixi mumkin;8586

 9 tax-
larni yɵtkigǝn kixi tax tǝripidin yarilinixi mumkin; otun yaridiƣan kixi hǝwpkǝ uqraydu.
10 Palta gal bolsa, birsi tiƣini bilimisǝ, paltini küqǝp qepixⱪa toƣra kelidu; biraⱪ danaliⱪ adǝmni 
utuⱪ-muwǝppǝⱪiyǝtkǝ erixtüridu.
11 Yilan oynitilmay turup, yilanqini qaⱪsa, yilanqiƣa nemǝ payda?87

Danixmǝnlǝr wǝ ǝhmǝⱪlǝrniǌ ix-sɵzliri
12 Dana kixiniǌ sɵzliri xǝpⱪǝtliktur; biraⱪ ǝhmǝⱪniǌ lǝwliri ɵzini yutidu. 13 Sɵzliriniǌ 
bexi ǝhmǝⱪliⱪ, ayiƣi rǝzil tǝlwiliktur; 14 ǝmma ǝhmǝⱪ yǝnila gǝpni kɵpǝytidu. Biraⱪ ⱨeqkim 
kǝlgüsini bilmǝydu; uniǌdin keyinki ixlarni kim uniǌƣa eytalisun?
15 Əhmǝⱪlǝr japasi bilǝn ɵzlirini upritidu; qünki ular ⱨǝtta xǝⱨǝrgǝ baridiƣan yolnimu 
bilmǝydu.

Əhmǝⱪ ⱨɵkümdarlarniǌ qataⱪliri
16 I zemin, padixaⱨiǌ bala bolsa, ǝmirliriǌ sǝⱨǝrdǝ ziyapǝt ɵtküzsǝ, ⱨaliǌƣa way!88

17 I zemin, padixaⱨiǌ mɵtiwǝrniǌ oƣli bolsa wǝ ǝmirliriǌ kǝyp üqün ǝmǝs, bǝlki ɵzini 
ⱪuwwǝtlǝx üqün muwapiⱪ waⱪtida ziyapǝt ɵtküzsǝ, bu seniǌ bǝhtiǌ!89

10:2 «Danaliⱪniǌ kɵǌli oǌƣa mayil» — ⱪoralni tutup, ɵzini ⱪoƣdax tǝripidur.
10:6 «ǝhmǝⱪlǝr» — ibraniy tilida «ǝhmǝⱪliⱪ» dǝp elinƣan.
10:7 «mǝn ⱪullarniǌ atⱪa mingǝnlikini... kɵrdum» —Pǝlǝstindǝ kona zamanlarda atⱪa minix pǝⱪǝt abroyluⱪ kixilǝrgila 
mǝnsup idi.
10:8 «tamni buzƣan kixi...» — yaki «qitni buzƣan kixi...».
10:8 Pǝnd. 26:27
10:11 «yilanqi» — nǝy qelip yilanni oynatⱪuqi adǝm.     «yilanqini qaⱪsa,..» — yaki «hǝⱪni qaⱪsa...».
10:16 Yǝx. 3:3, 4; Ⱨox. 13:11; Am. 6:4
10:17 «...ɵzini ⱪuwǝtlǝx üqün muwapiⱪ waⱪtida ziyapǝt ɵtküzsǝ,...» — yaki, «...ɵzini tutup muwapiⱪ waⱪtida ziyapǝt 
ɵtküzsǝ,...».       «...wǝ ǝmirliriǌ kǝyp üqün ǝmǝs... ziyapǝt ɵtküzsǝ, bu seniǌ bǝhtiǌ!» — baxⱪa birhil tǝrjimisi: «...wǝ 
ǝmirliriǌ mǝst bolux üqün ǝmǝs, bǝlki salmaⱪliⱪ bilǝn ɵz waⱪtida ziyapǝt ɵtküzsǝ, bu seniǌ bǝhtiǌ!».

Yǝnǝ ⱨekmǝtlǝr
18 Ⱨurunluⱪtin ɵyniǌ torusi ƣulay dǝp ⱪalidu; ⱪollarniǌ boxluⱪidin ɵydin yamƣur ɵtidu.
19 Ziyapǝt külkǝ üqün tǝyyarlinar, xarab ⱨayatni hux ⱪilar; lekin pul ⱨǝmmǝ ixni ⱨǝl ⱪilar!
20 Padixaⱨⱪa lǝnǝt ⱪilma, ⱨǝtta oyuǌdimu tillima; ⱨujraǌdimu baylarni tillima; qünki asman-
diki bir ⱪux awaziǌni taritidu, bir ⱪanat igisi bu ixni ayan ⱪilidu.90

Birnǝqqǝ ǝmǝliy nǝsiⱨǝt

11 1 Nanliriǌni sularƣa ǝwǝt; kɵp künlǝrdin keyin uni ⱪaytidin tapisǝn.91

2 Bir ülüxni yǝttǝ kixigǝ, sǝkkizigimu bǝrgin; qünki yǝr yüzidǝ nemǝ yamanliⱪ 
bolidiƣanliⱪini bilmǝysǝn.9293

3 Bulutlar yamƣurƣa tolƣan bolsa, ɵzlirini zemin üstigǝ boxitidu; dǝrǝh ximal tǝrǝpkǝ ɵrülsǝ, 
yaki jǝnub tǝrǝpkǝ ɵrülsǝ, ⱪaysi tǝrǝpkǝ qüxkǝn bolsa, xu yǝrdǝ ⱪalidu.
4 Xamalni kɵzitidiƣanlar teriⱪqiliⱪ ⱪilmaydu; bulutlarƣa ⱪaraydiƣanlar orma ormaydu.
5 Sǝn xamalniǌ yolini bilmiginiǌdǝk yaki boyida barniǌ ⱨamilisiniǌ ustihanliriniǌ 
baliyatⱪuda ⱪandaⱪ ɵsidiƣanliⱪini bilmiginiǌdǝk, sǝn ⱨǝmmini yasiƣuqi Hudaniǌ ⱪilƣinini 
bilmǝysǝn.9495

6 Sǝⱨǝrdǝ uruⱪuǌni teriƣin, kǝqtimu ⱪoluǌni ixtin ⱪaldurma; qünki nemǝ ixniǌ, u yaki bu 
ixniǌ paydiliⱪ bolidiƣanliⱪini wǝ yaki ⱨǝr ikkisiniǌ ohxaxla yahxi bolidiƣanliⱪini bilmǝysǝn.

Ⱨayat künlirini ǝtiwarlax kerǝk, ihlasmǝn boluxi kerǝk!
7 Nur xerin bolidu, aptapni kɵrüxmu ⱨuzurluⱪ ixtur. 8 Xuǌa birsi kɵp yil yaxiƣan bolsa, 
bularniǌ ⱨǝmmisidin ⱨuzur alsun. Ⱨalbuki, u yǝnǝ ⱪaraǌƣuluⱪ künlirini esidǝ tutsun, qünki 
ular kɵp bolidu; kǝlgüsidiki ixlarniǌ ⱨǝmmisi bimǝniliktur!

9 Yaxliⱪiǌdin ⱨuzur al, i yigit; yaxliⱪiǌ künliridǝ kɵǌlüǌ ɵzüǌgǝ huxalliⱪni yǝtküzgǝy; 
kɵǌlüǌ haliƣini boyiqǝ wǝ kɵzliriǌ kɵrgini boyiqǝ yürgin; biraⱪ xuni bilginki, bularniǌ 
ⱨǝmmisi üqün Huda seni soraⱪⱪa tartidu. 10 Əmdi kɵǌlüǌdin ƣǝxlikni elip taxla, teniǌdin 
yamanliⱪni neri ⱪil; qünki baliliⱪ wǝ yaxliⱪmu bimǝniliktur.

Sɵzniǌ dawami

12 1 Əmdi yaman künlǝr bexiǌƣa qüxmigüqǝ, xundaⱪla sǝn: «Bulardin ⱨeq ⱨuzurum 
yoⱪtur» degǝn yillar yeⱪinlaxmiƣuqǝ yaxliⱪiǌda Yaratⱪuqiǌni esiǌdǝ qiǌ tut; 

2 ⱪuyax, yoruⱪluⱪ, ay wǝ yultuzlar ⱪaraǌƣulixip, yamƣurdin keyin bulutlar ⱪaytip kǝlmigüqǝ 
uni esiǌdǝ tutⱪin.96

 3 Xu küni «ɵyniǌ kɵzǝtqiliri» titrǝp ketidu; palwanlar egilidu, ǝzgüqilǝr 
azliⱪidin tohtap ⱪalidu, derizilǝrdin sirtⱪa ⱪarap turƣuqilar ƣuwalixip ketidu;97

 4 koqiƣa 

10:20 Mis. 22:28
11:1 «Nanliriǌni sularƣa ǝwǝt... uni ⱪaytidin tapisǝn» — bu ayǝt bǝlkim deǌiz sodisini kɵrsitixi mumkin; tǝwǝkkülqiliǌ 
ⱪanqǝ qoǌ bolsa, paydisimu xunqǝ kɵp bolidu; gǝpniǌ yǝnǝ ⱨǝrhil kɵqmǝ mǝniliri boluxi mumkin. Baxⱪa birhil tǝrjimisi: 
«Neniǌni sular (deǌizlar) üstigǝ taxla».
11:2 «Bir ülüxni yǝttǝ kixigǝ, sǝkkizigimu bǝrgin; qünki yǝr yüzidǝ nemǝ yamanliⱪ bolidiƣanliⱪini bilmǝysǝn» — bǝzi 
alimlar, bu ayǝtmu soda-tijarǝtni kɵrsitidu, dǝp ⱪaraydu. Xuniǌdǝk uniǌ birnǝqqǝ kɵqmǝ mǝnilirimu bolsa kerǝk.
11:2 2Kor. 9:10
11:5 «xamalniǌ yoli...» — ibraniy tilida «xamal» wǝ «roⱨ» bir sɵz bolup, Sulayman muxu ayǝttǝ ⱨamiliniǌ baliyatⱪuda 
apiridǝ bolidiƣanliⱪi, ɵsidiƣanliⱪiniǌ ⱨǝmmisi Hudaniǌ Roⱨi arⱪiliⱪ bolidiƣanliⱪini puritip kɵrsitidu (Injil, «Yⱨ.» 3:1-
8nimu kɵrüǌ).
11:5 Yⱨ. 3:8
12:2 «yamƣurdin keyin bulutlar ⱪaytip kǝlmigüqǝ» — yaki «yamƣurdin keyin bulutlar yoⱪimiƣuqǝ».
12:3 «ɵyniǌ kɵzǝtqiliri» — adǝmniǌ ⱪapaⱪlirini, «palwanlar» — Adǝmniǌ mɵrilirini, «ǝzgüqilǝr» — Qixlarni, 

ⱪaraydiƣan ixiklǝr etilidu; tügmǝnniǌ awazi pǝsiydu, kixilǝr ⱪuxlarniǌ awazini aǌlisila 
qɵqüp ketidu, «nahxiqi ⱪizlar»niǌ sayraxliri sus aǌlinidu;98

 5 kixilǝr egizdin ⱪorⱪidu, koqilarda 
wǝⱨimilǝr bar dǝp ⱪorⱪup yüridu; badam dǝrihi qiqǝklǝydu; qekǝtkǝ adǝmgǝ yük bolidu, xindir 
mewisi solixidu; qünki insan mǝǌgülük makaniƣa ketidu wǝ xuniǌ bilǝn tǝǌ, matǝm 
tutⱪuqilar koqida aylinip yüridu;99

 6 kümüx tana üzülgüqǝ, altun qinǝ qeⱪilƣuqǝ, aptuwa bulaⱪ 
yenida parǝ-parǝ bolƣuqǝ, ⱪuduⱪtiki qaⱪ kardin qiⱪⱪuqǝ,100

 7 topa-qaǌ ǝsli tupraⱪⱪa ⱪaytⱪuqǝ, 
roⱨ ɵzini bǝrgǝn Hudaƣa ⱪaytⱪuqǝ — Uni esiǌdǝ tutⱪin!101

8 Bimǝnilik üstigǝ bimǝnilik!» — dǝydu ⱨekmǝt topliƣuqi — «Bimǝnilik üstigǝ bimǝnilik! 
Ⱨǝmmǝ ix bimǝniliktur!»102

Hulasǝ
9 Xuniǌdǝk, ⱨekmǝt topliƣuqi dana bolupla ⱪalmastin, u yǝnǝ hǝlⱪⱪǝ bilim ɵgitǝtti; u oyli-
nip, kɵp pǝnd-nǝsiⱨǝtlǝrni taraziƣa selip, rǝtlǝp qiⱪti.103

 10 Ⱨekmǝt topliƣuqi yeⱪimliⱪ sɵzlǝrni 
tepixⱪa intilgǝn; uxbu yezilƣini bolsa durus, ⱨǝⱪiⱪǝt sɵzliridin ibarǝttur. 11 Dana kixiniǌ 
sɵzliri zihⱪa ohxaydu, ularniǌ yiƣindisi qiǌ bekitilgǝn mihtǝktur. Ular Birla Padiqi tǝripidin 
berilgǝndur. 12 Uniǌ üstigǝ, i oƣlum, bulardin sirt ⱨǝrⱪandaⱪ yezilƣanlardin pǝhǝs bol; qünki 
kɵp kitablarniǌ yezilixiniǌ ayiƣi yoⱪ, xuniǌdǝk kɵp ɵginix tǝnni upritidu.104

Ahirⱪi dǝwǝt
13 Biz pütün ixⱪa diⱪⱪǝt ⱪilayli; Hudadin ⱪorⱪⱪin wǝ uniǌ ǝmr-pǝrmanliriƣa ǝmǝl ⱪilƣin; qün-
ki bu insanniǌ toluⱪ mǝjburiyitidur;105106

 14 qünki adǝm ⱪilƣan ⱨǝrbir ix, jümlidin barliⱪ mǝhpiy 
ixlar, yahxi bolsun, yaman bolsun, Huda ularniǌ soriⱪini ⱪilidu.107

«derizilǝrdin ⱪariƣuqilar» — Kɵzlǝrni kɵrsitixi mumkin. Keyinki ayǝtlǝrdiki bir ⱪatar ohxitixlarmu ⱪeriliⱪni kɵrsitidu.
12:4 «nahxiqi ⱪizlar» — ⱪuxlarni kɵrsitix eⱨtimalliⱪi bar.
12:5 «qekǝtkǝ adǝmgǝ yük bolidu» — yaki «qekǝtkǝ ɵzini sɵrǝp maǌidu».       «xindir mewisi» — muⱨǝbbǝtni ⱪozƣaydiƣan 
mewǝ idi. Uniǌ «solixip kǝtkǝnliki» bǝlkim jinisiy muⱨǝbbǝtniǌ suslaxⱪanliⱪini kɵrsitixi mumkin.
12:6 «ⱪuduⱪtiki qaⱪ» — ⱪuduⱪtin su qiⱪiridiƣan qaⱪni kɵrsǝtsǝ kerǝk.
–«Kümüx tana (rixtǝ)», «altun qinǝ», «aptowa» wǝ «qaⱪ»larniǌ tǝnniǌ ⱪaysi ǝza-funksiyilirini kɵrsitidiƣanliⱪi 
buniǌda eniⱪ deyilmigǝn; biraⱪ omumiy mǝnisi eniⱪtur — bǝdǝnniǌ ⱨǝrbir güzǝllik-ⱪabiliyiti zawalƣa yüzlinidu.
12:7 Yar. 2:7; 3:19; Qɵl. 16:22
12:8 Zǝb. 62:9; 144:4; Top. 1:2
12:9 1Pad. 5:26
12:12 «...i oƣlum, bulardin sirt ⱨǝrⱪandaⱪ yezilƣanlardin pǝhǝs bol» — baxⱪa birhil tǝrjimisi: «... i oƣlum, bulardin agaⱨ-
sawaⱪ alƣin». Biraⱪ bizniǌqǝ bu ayǝttǝ Sulayman «Birla Padiqi (demǝk, Hudadin) tǝripidin berilgǝn» barliⱪ muⱪǝddǝs 
yazmilarni kɵrsitidu.
12:13 «Biz pütün ixⱪa diⱪⱪǝt ⱪilayli» — yaki «Biz pütün ixni aǌliduⱪ».       «bu insanniǌ toluⱪ mǝjburiyitidur» — ibraniy 
tilida: «bu insanniǌ barliⱪidur» deyilidu. Buniǌ toluⱪ mǝnisi bǝlkim: «Hudadin ⱪorⱪup, uniǌ ǝmr-pǝrmanliriƣa ǝmǝl 
ⱪil» — bu Hudaniǌ insanda bolƣan mǝⱪsitidur, degǝndǝk boluxi mumkin.
12:13 Ⱪan. 6:2; 10:12; Pǝnd. 3:7
12:14 1Kor. 4:5; 2Kor. 5:10

Ⱪoxumqǝ sɵz

Sulaymanniǌ «ǝhlaⱪiy qüxkünlük»i

Mǝzkur kitabniǌ guwaⱨliⱪi boyiqǝ (2:8) Sulayman u kitabni yazƣan qaƣda kɵp ayal-
kenizǝklǝrni ɵz ǝmrigǝ alƣanidi. Uniǌ xundaⱪ ⱪilƣini Tǝwrattiki «Ⱪan.» 17-babta padixaⱨlar 
toƣruluⱪ pütülgǝn pǝrmanlarƣa mutlǝⱪ hilap idi. Biz munasiwǝtlik ayǝtlǝrni nǝⱪil kǝltürimiz: 
—

«Sǝn Pǝrwǝrdigar Hudayiǌ saǌa tǝⱪdim ⱪilidiƣan zeminƣa kirip uni igiligǝndǝ, xundaⱪla 
uniǌda turƣanda: «Mǝn ǝtrapimdiki ǝllǝrniǌkidǝk ɵzümgǝ bir padixaⱨ tiklimǝkqimǝn» 
desǝǌ, xu qaƣda sǝn ɵzüǌgǝ pǝⱪǝt Pǝrwǝrdigar Hudayiǌ tallaydiƣinini tiklǝysǝn; üstüǌgǝ 
ⱪerindax bolmiƣan qǝt’ǝllikni bekitmǝslikiǌ kerǝk. Padixaⱨ bolsa ɵzi üqün atlarni 
kɵpǝytmǝsliki yaki atlarni kɵpǝytimǝn dǝp hǝlⱪni Misirƣa ⱪayturmasliⱪi kerǝk; qünki 
Pǝrwǝrdigar silǝrgǝ: «Silǝr xu yol bilǝn ⱨǝrgiz ⱪaytmasliⱪiǌlar kerǝk» degǝnidi.

Padixaⱨ kɵp ayallarni ɵz ǝmrigǝ almasliⱪi kerǝk; bolmisa uniǌ kɵǌli ezip ketixi mumkin. 
U ɵzi üqün altun-kümüxni kɵpǝytmǝsliki kerǝk.

Padixaⱨliⱪ tǝhtigǝ oltuƣinida u ɵzi üqün Lawiy kaⱨinlarniǌ aldida muxu ⱪanunni bir 
dǝptǝrgǝ kɵqürüp pütüxi kerǝk. Xu dǝptǝr uniǌ yenida daim boluxi wǝ uni ɵmriniǌ barliⱪ 
künliridǝ oⱪuxi kerǝk; xundaⱪ ⱪilsa u Pǝrwǝrdigar Hudasidin ⱪorⱪup, muxu ⱪanunniǌ sɵzliri 
wǝ bǝlgilimilirini tutup ularƣa ǝmǝl ⱪilixni ɵginidu. Xundaⱪla uniǌ kɵǌli ⱪerindaxliri aldida 
ⱨakawurlixip kǝtmǝydu, bu ǝmrlǝrdin oǌ ya solƣa qǝtnǝp kǝtmǝydu wǝ xuniǌdǝk Israil 
arisida uniǌ wǝ oƣulliriniǌ padixaⱨliⱪ künliri kɵp bolidu».

Biz bu ajayib ǝmrlǝrni Tǝwrattiki «1Pad.» 10-11-bablarda hatirilǝngǝn Sulaymanniǌ 
ⱨayatidiki bǝzi tǝrǝpliri bilǝn selixtursaⱪmu bolidu. Astiƣa sizilƣan sɵzlǝrgǝ diⱪⱪǝt ⱪilip 
yuⱪiridiki sɵzlǝr bilǝn selixturƣaysilǝr.

«Sulaymanƣa ⱨǝr yili kǝltürülgǝn altunniǌ ɵzi 666 Talant (22 Tonna) idi... Sulayman 
padixaⱨ 200 qoǌ siparni soⱪturdi wǝ ⱨǝr siparƣa 600 xǝkǝl altun kǝtti; xundaⱪla 300 ⱪalⱪanni 
yapilaⱪlanƣan altundin yasidi; ⱨǝrbir ⱪalⱪanni yasaxⱪa üq mina altun ixlitildi; padixaⱨ ularni 
«Liwan ormini sariyi»ƣa esip ⱪoydi.

Padixaⱨ pil qixliridin qoǌ bir tǝhtni yasap, uni tawlanƣan altun bilǝn ⱪaplatti... 
Sulayman padixaⱨniǌ barliⱪ jam-piyaliliri altundin yasalƣan; «Liwan Ormini Sarayi»diki 

barliⱪ ⱪaqa-ⱪuqilar tawlanƣan altundin yasalƣan; ularniǌ ⱨeqⱪaysisi kümüxtin yasalmiƣan; 
Sulaymanniǌ künliridǝ kümüx ⱨeqnemigǝ ǝrzimǝytti. Qünki padixaⱨⱪa ⱪaraxliⱪ deǌizda 
yüridiƣan, Ⱨiramniǌ kemilirigǝ ⱪoxulup «Tarxix kemǝ» ǝtritimu bar idi; «Tarxix kemǝ» ǝtriti 
üq yilda bir ⱪetim kelip altun-kümüx, pil qixliri, maymunlar wǝ tozlarni ǝkelǝtti.

Sulayman padixaⱨ yǝr yüzidiki barliⱪ padixaⱨlardin bayliⱪta wǝ danaliⱪta üstün idi. Huda 
Sulaymanniǌ kɵǌligǝ salƣan danaliⱪni aǌlax üqün yǝr yüzidikilǝr ⱨǝmmisi uniǌ bilǝn 
didarlixix arzusi bilǝn kelǝtti. Kǝlgǝnlǝrniǌ ⱨǝmmisi ɵz sowƣitini elip kelǝtti; ular kümüx 
ⱪaqa-ⱪuqilar, altun ⱪaqa-ⱪuqilar, kiyim-keqǝklǝr, dubulƣa-sawutlar, tetitⱪular, atlar wǝ 
ⱪeqirlarni elip kelǝtti. Ular ⱨǝr yili bǝlgilik miⱪdarda xundaⱪ ⱪilatti.

Wǝ Sulayman jǝǌ ⱨarwiliri wǝ atliⱪ ǝskǝrlǝrni yiƣdi; uniǌ 1400 jǝǌ ⱨarwisi, 12000 atliⱪ 
ǝskiri bar idi; u ularni «jǝǌ ⱨarwisi xǝⱨǝrliri»gǝ wǝ ɵzi turidiƣan Yerusalemƣa orunlaxturdi.

Padixaⱨ Yerusalemda kümüxni taxtǝk kɵp ⱪildi...

Sulayman alƣan atlar Misirdin wǝ Kuwǝdin idi; padixaⱨniǌ tijarǝtqiliri ularni kuwǝdin 
bekitilgǝn baⱨada alatti. Misirdin elip kǝlgǝn bir jǝǌ ⱨarwisiniǌ baⱨasi 600 kümüx tǝǌgǝ, 
ⱨǝr at bolsa 150 tǝǌgǝ idi; wǝ ular yǝnǝ Ⱨittiylarniǌ padixaⱨliri ⱨǝm Suriyǝ padixaⱨliri 
üqünmu ohxax baⱨada elip qiⱪti....

(Tɵwǝndiki ayǝtlǝrdǝ hatirilǝngǝn ⱨǝmmǝ ixlar «Ⱪanun xǝrⱨi»diki ǝmrlǝrgǝ hilap)
(11-bab) «Lekin Sulayman padixaⱨniǌ kɵǌli Pirǝwnniǌ ⱪizidin baxⱪa kɵp qǝt’ǝllik 

ayallarƣa, jümlidin Moabiy, Ammoniy, Edomiy, Zidoniy, Ⱨittiy ayalliriƣa qüxkǝnidi. 
Pǝrwǝrdigar ǝslidǝ muxu ǝllǝr toƣruluⱪ Israillarƣa: «Ularniǌ ⱪizlirini izdǝp barmaǌlar, wǝ 
ularni silǝrniǌkilǝrgǝ kirgüzmǝǌlar; qünki ular qoⱪum kɵǌülliriǌlarni ɵz mǝbudliriƣa 
azduridu» dǝp agaⱨlandurƣan. Biraⱪ Sulaymanniǌ kɵǌli dǝl xularƣa baƣlandi. Uniǌ yǝttǝ 
yüz ayali, yǝni hanixi wǝ üq yüz keniziki bar idi; uniǌ ayalliri uniǌ kɵǌlini azdurup 
buruwǝtkǝnidi.

Xundaⱪ boldiki, Sulayman yaxanƣanda, uniǌ ayalliri uniǌ kɵǌlini baxⱪa ilaⱨlarƣa 
azdurup buruwǝtti; xuniǌ üqün uniǌ kɵǌli atisi Dawutniǌkidǝk Pǝrwǝrdigar Hudasiƣa 
mutlǝⱪ sadiⱪ bolmidi.

Xuǌa Sulayman Zidoniylarniǌ mǝbudi Axtarotni, Ammoniylarniǌ yirginqlik mǝbudi 
Milkomni izdidi; xuniǌ bilǝn Sulayman Pǝrwǝrdigarniǌ nǝziridǝ rǝzillik ⱪildi; u atisi 
Dawuttǝk Pǝrwǝrdigarƣa izqilliⱪ bilǝn ǝgǝxmidi.

Andin Sulayman Yerusalem aldidiki edirliⱪta Moabiylarniǌ yirginqlik mǝbudi Kemox 
ⱨǝm Ammoniylarniǌ yirginqlik mǝbudi Milkom üqün bir «yuⱪiri jay»ni yasidi; xuniǌdǝk 
ɵziniǌ mǝbudliriƣa huxbuy yaⱪidiƣan wǝ ⱪurbanliⱪ ⱪilidiƣan ⱨǝrbir yat ǝllik ayali üqünmu 
u xundaⱪ ⱪildi. Xuǌa Pǝrwǝrdigar Sulaymandin rǝnjidi; gǝrqǝ U uniǌƣa ikki ⱪetim kɵrüngǝn 
bolsimu, wǝ uniǌƣa dǝl muxu ix toƣruluⱪ, yǝni baxⱪa ilaⱨlarni izdimǝslikini tapiliƣan 
bolsimu, uniǌ kɵǌli Israilniǌ Hudasi Pǝrwǝrdigardin aynip kǝtti; u Pǝrwǝrdigarniǌ 
tapiliƣiniƣa ǝmǝl ⱪilmidi...».

Sulaymanniǌ bu «teyilip ketixi» adǝmni ⱨǝⱪiⱪiy ǝjǝblǝndüridiƣan bir ⱨadisǝ wǝ 
ⱨǝmmimiz uniǌdin qoǌⱪur sawaⱪ-agaⱨ eliximizƣa toƣra kelidu. Tǝwrattiki «Pǝnd-
nǝsiⱨǝtlǝr» (muǝllipi Sulayman, ǝlwǝttǝ) degǝn uluƣ yazmisida bizgǝ dǝl «Pǝrwǝrdigardin 
ⱪorⱪux danaliⱪniǌ baxlinixidur» dǝp eytⱪan kixi ɵzi Pǝrwǝrdigardin ⱪorⱪuxtin tǝzdi. Bu ix 
ⱨǝmmimizgǝ Yǝrǝmiya pǝyƣǝmbǝrniǌ «Ⱪǝlb ⱨǝmmidin aldamqi wǝ uniǌ dawasi yoⱪtur. 
Kimmu uni qüxinǝlisun?!» degǝn ɵtkür sɵzlirini ⱪaytidin ǝslitidu. Yǝr yüzidiki ǝǌ dana kixi 
Hudadin ⱪorⱪuxtin tǝzgǝn bolsa, u xu ⱨaman eniⱪ kɵzⱪaraxliridin ⱨǝmdǝ Hudaniǌ wǝⱨiylirigǝ 
bolƣan qüxinixliridin mǝⱨrum bolidu, dǝp ⱪaraymiz. Uniǌƣa ǝsli naⱨayiti eniⱪ bolƣan ixlar 
ǝmdi müjmǝl wǝ hirǝ kɵrünidu; ǝsli uni üzlüksiz xad-huram ⱪilidiƣan wǝⱨiylǝr ǝmdi uniǌƣa 
qüxiniksiz bolidu. Dǝrwǝⱪǝ adǝm Hudaniǌ yenidin ezip kǝtsǝ, ǝhmiⱪanilik kallisiƣa kirixkǝ 
baxlaydu, degǝn prinsip bar. Sulayman mǝzkur kitabni teyilip kǝtkǝnniǌ dǝslǝpki mǝzgilidǝ 
yazƣan dǝp ⱪaraymiz; uniǌ üstigǝ, uniǌ teyilip ketixidǝ ǝǌ ǝjǝllik amil uniǌ butlarƣa 
qoⱪunƣan yat ayallarƣa wǝ kenizǝklǝrgǝ baƣlinixidin ibarǝt dǝp ixinimiz (2:8 wǝ 7:25-28ni 
kɵrüǌ). Sulayman ǝhlaⱪiy qüxkünlükkǝ qoǌⱪur petip kǝtkǝn künliridǝ bolsa, adǝmlǝrni 
Hudadin ⱪorⱪuxⱪa dǝwǝt ⱪilidiƣan bundaⱪ kitabni yazalmiƣan bolatti.

Ⱨǝmmimizni Sulaymanniǌkidǝk qüxkünlüktin saⱪlaydiƣan addiy bir tǝdbir — ⱨǝrküni 
Hudaniǌ sɵzini, yǝni Muⱪǝddǝs Kitabtin bir ⱪisimni (ɵz tilida, ǝlwǝttǝ) oⱪup uniǌ üstidǝ 
azraⱪ oylinix (yuⱪirida, «Ⱪan.» 17:19ni kɵrüǌ).

«Ⱨekmǝt topliƣuqi» degǝn kitabniǌ samawiy wǝⱨiylirigǝ wǝ uniǌdiki ǝbǝdil’ǝbǝdgǝ 
baƣliⱪ tǝlimlǝrdin ǝmǝs, bǝlki yazƣuqiniǌ tǝjribilirigǝ asaslinip, «ⱪuyax astida» «insanniǌ 
ⱨayat künliridǝ» bolƣan ixliriƣa asasǝn yezilƣanliⱪiniǌ ⱨǝyran ⱪalarliⱪi yoⱪ. Biraⱪ 
tǝkrarlaymizki, kitab bizgǝ paydiliⱪ bolsun üqün Hudaniǌ iradisi boyiqǝ yezilƣan, xuǌlaxⱪa 
keyinki pǝyƣǝmbǝrlǝrniǌ wǝⱨiyliri bilǝn billǝ Muⱪǝddǝs Kitabniǌ yazmiliri ⱪatariƣa 
kirgüzülgǝn, dǝp ixinimiz (bu ⱨǝⱪtǝ, Sulaymanniǌ muⱨǝbbǝt toƣruluⱪ yazƣan «Küylǝrniǌ 
küyi» degǝn kitab toƣrisidiki «ⱪoxumqǝ sɵz»imiznmu kɵrüǌ).

Kitabtiki bǝzi bayanlar wǝ «yerim soallar»ni («Kim bilidu...?» degǝndǝk soallar) Tǝwrattiki 
pǝyƣǝmbǝrlǝrniǌ ⱪisimlirida yaki Injil ⱪisimlirida tepilƣan jawablar bilǝn yandax ⱪilip 
selixturuximiz paydiliⱪ bolidu. Biz xuni yǝnǝ eytimizki, bu bayanlarniǌ bǝzi jawabliri 
Muⱪǝddǝs Kitabniǌ baxⱪa yǝrliridin tǝminlǝnsun dǝp ⱪǝstǝn ⱪilinƣanidi, dǝp ⱪaraymiz.

Misallarniǌ kɵpinqisidǝ, oⱪurmǝnlǝrniǌ selixturuxi üqün, «Ⱨekmǝt topliƣuqi»diki 
ayǝtlǝrni baxⱪa ayǝtlǝrgǝ tɵwǝndikidǝk yandax ⱪilimiz: —

(1) «Top.» 1:3 «Bir dǝwr ɵtidu, yǝnǝ bir dǝwr kelidu; biraⱪ yǝr-zemin mǝǌgügǝ dawam 
ⱪilidu».

Injil, «Wǝⱨ.» 20:11 «Uniǌdin keyin, qoǌ bir aⱪ tǝht wǝ uniǌda olturƣuqini kɵrdüm. 
Asman bilǝn zemin uniǌ yüzidin ⱪeqip,... ƣayib boldi». 

«Wǝⱨ.»  21:1 «Andin, yeǌi asman wǝ yeǌi zeminni kɵrdüm, qünki burunⱪi asman wǝ 
zemin ƣayib bolƣanidi».

(2) «Top.» 1:7, 8 «Barliⱪ dǝryalar deǌizƣa ⱪarap aⱪidu, biraⱪ deǌiz tolmaydu;
Dǝryalar ⱪaysi jayƣa aⱪⱪan bolsa,
Ular yǝnǝ xu yǝrgǝ ⱪaytidu.barliⱪ ixlar japaƣa tolƣandur;
Uni eytip tügǝtküqi adǝm yoⱪtur;
Kɵz kɵrüxtin,
Ⱪulaⱪ aǌlaxtin ⱨǝrgiz toymaydu».
Bu ayǝtlǝrgǝ ⱪariƣanda, bu dunyada yaki u dunyadimu ⱨeqⱪandaⱪ ⱨǝⱪiⱪiy, daimliⱪ xadliⱪ 

yoⱪtur. Lekin: — 
Dawut «Zǝbur» 16:11dǝ: «Sǝn maǌa ⱨayat yolini kɵrsitisǝn;
Ⱨuzuruǌda tolup taxⱪan xad-huramliⱪ bardur;
Oǌ ⱪoluǌda mǝǌgülük bǝⱨrǝ-lǝzzǝtlǝrmu bardur» dǝydu.
Injil «Yⱨ.» 15:11, 16:22: «Meniǌ huxalliⱪim silǝrdǝ bolsun wǝ xuniǌdǝk huxalliⱪiǌlar 

tolup taxsun dǝp, mǝn bularni silǝrgǝ eyttim... Mǝn silǝr bilǝn ⱪayta kɵrüximǝn, ⱪǝlbiǌlar 
xadlinidu wǝ xadliⱪiǌlarni ⱨeqkim silǝrdin tartiwalalmaydu».

«Yǝx.» 64:4 wǝ ohxaxla Injil, «1Kor.» 2:9) «Ɵzini sɵygǝnlǝrgǝ Hudaniǌ tǝyyarliƣanliri — 
Dǝl ⱨeqⱪandaⱪ kɵz kɵrmigǝn,
Ⱨeqⱪandaⱪ ⱪulaⱪ aǌlimiƣan,
Ⱨeqⱪandaⱪ kɵǌül oylap baⱪmiƣan nǝrsilǝrdur».

(3) «Top.» 1:9, 10 «Bolƣan ixlar yǝnǝ bolidiƣan ixlardur;
Ⱪilƣan ixlar yǝnǝ ⱪilinidu;ⱪuyax astida ⱨeqⱪandaⱪ yeǌiliⱪ yoⱪtur.
«Mana, bu yeǌi ix» degili bolidiƣan ix barmu?
U bǝribir bizdin burunⱪi dǝwrlǝrdǝ alliⱪaqan bolƣandur».
«Yǝx.» 43:19 «Qünki mana Mǝn yeǌi bir ix ⱪilimǝn;

U ⱨazirla barliⱪⱪa kelidu;silǝr uni kɵrmǝy ⱪalamsilǝr?!
Mǝn ⱨǝtta dalalardimu yol aqimǝn,
Qɵl-bayawanda dǝryalarni barliⱪⱪa kǝltürimǝn!»
«Yǝr.» 31:22 «Pǝrwǝrdigar yǝr yüzidǝ yeǌi bir ix yaritidu; ayal kixi baturniǌ ǝtrapida 

yepixip hǝwǝr alidu» (bǝlkim Mǝsiⱨniǌ pak ⱪiz Mǝryǝmdǝ ⱨamilǝ boluxi toƣrisidiki bexarǝt 
boluxi mumkin).

 Injil, «2Kor.» 17:5 «Xuniǌ bilǝn birsi Mǝsiⱨdǝ bolsa, u yeǌi bir yaritilƣuqidur! Kona ixlar 
ɵtüp, mana, ⱨǝmmǝ ix yeǌi boldi!».

(4) «Top.» 1:11 «Burunⱪi ixlar ⱨazir ⱨeq ǝslǝnmǝydu;
Wǝ kǝlgüsidǝ bolidiƣan ixlarmu ulardin keyin yaxaydiƣanlarniǌ esigǝ ⱨeq kǝlmǝydu».
Injil, «2Kor.» 5:1) «Qünki bu zeminƣa tǝwǝ ɵyimiz, yǝni bu qedirimiz bolƣan tǝn yoⱪitilsa, 

Huda tǝripidin bolƣan, insan ⱪoli bilǝn yasalmiƣan bir ɵy, yǝni asmanlarda ǝbǝdiy bir 
makanimiz bardur dǝp bilimiz».

«2Kor.» 5:10: — «Qünki tǝndǝ ⱪilƣan ǝmǝllirimizni, yahxiliⱪ bolsun, yamanliⱪ bolsun, 
ⱨǝrbirimizgǝ (ixǝngüqilǝrgǝ) ⱪayturuluxi üqün Mǝsiⱨniǌ soraⱪ tǝhti aldida (kǝlgüsidǝ) ⱨazir 
boluximiz lazim».

(5) «Top.» 1:15 «Əgrini tüz ⱪilƣili bolmas;
Kǝmni toluⱪ dǝp saniƣili bolmas».
«Yǝx.» 40:4 «Barliⱪ jilƣilar kɵtürülidu,
Barliⱪ taƣ-dɵǌlǝr pǝs ⱪilinidu;
Əgri-toⱪaylar tüzlinidu,
Oǌƣul-doǌƣul yǝrlǝr tǝkxilinidu».
«Yǝx.» 16:42nimu kɵrüǌ.
Injil, «1Kor.» 6:9-11) «Ⱨǝⱪⱪaniysiz kixilǝrniǌ Hudaniǌ padixaⱨliⱪiƣa warisliⱪ 

ⱪilalmaydiƣanliⱪini bilmǝmsilǝr? Aldinip kǝtmǝǌlar! Buzuⱪluⱪ ⱪilƣuqilar, butpǝrǝslǝr, zina 
ⱪilƣuqilar, bǝqqiwazlar, baxⱪa ǝrlǝr bilǝn buzuⱪluⱪ ⱪilƣuqilar, oƣrilar, nǝpsaniyǝtqilǝr, 
ⱨaraⱪkǝxlǝr, tɵⱨmǝthorlar yaki aldamqi-kazzaplar Hudaniǌ padixaⱨliⱪiƣa warisliⱪ 
ⱪilalmaydu; bǝziǌlar bolsaǌlar xundaⱪ bolƣansilǝr; ǝmma silǝr Rǝb Əysa Mǝsiⱨniǌ namida 
wǝ Hudayimizniǌ Roⱨi bilǝn yuyulduǌlar, pak-muⱪǝddǝs ⱪilindiǌlar, ⱨǝⱪⱪaniy 
ⱪilindiǌlar».

Dawut «Zǝbur» 23:1 «Pǝrwǝrdigar meni baⱪⱪuqi padiqimdur,
Moⱨtaj ǝmǝsmǝn ⱨeqnǝrsigǝ!» dǝydu.

(6) «Top.» 2:12 «Andin zeⱨnimni yiƣip uni danaliⱪⱪa, tǝlwilik wǝ ǝhmiⱪanilikkǝ ⱪaraxⱪa 
ⱪoydum; qünki padixaⱨtin keyin turidiƣan adǝm nemǝ ⱪilalaydu — ⱪilsimu alliⱪaqan ⱪilinƣan 
ixlardin ibarǝt bolidu, halas!»

Injil, «Yⱨ.», 14:12 (Mǝsiⱨniǌ sɵzi) «Bǝrⱨǝⱪ, bǝrⱨǝⱪ, Mǝn silǝrgǝ xuni eytip ⱪoyayki, Maǌa 
ixǝngǝn kixi Meniǌ ⱪiliwatⱪan ǝmǝllirimni ⱪilalaydu; wǝ bulardinmu tehimu uluƣ ǝmǝllǝrni 
ⱪilidu, qünki Mǝn Atiniǌ yeniƣa ⱪaytip ketimǝn».

Injil, «Wǝⱨ.», 21:5 «Bu qaƣda, tǝhttǝ Olturƣuqi: «Mana, ⱨǝmmini yeǌi ⱪilimǝn!» — dedi»

(7) «Top.» 17:2 «Mǝn ⱨayatⱪa ɵq boldum; qünki ⱪuyax astida ⱪilinƣan ixlar maǌa eƣir 
kelǝtti; ⱨǝmmisi bimǝnilik wǝ xamalni ⱪoƣliƣandǝk ixtur».

Zǝbur, 63:3 «Ɵzgǝrmǝs muⱨǝbbitiǌ ⱨayattinmu ǝzizdur;
Lǝwlirim Seni mǝdⱨiyilǝydu!»

Injil, «Yⱨ.», 10:10 (Əysa dedi) «Mǝn bolsam ularni ⱨayatliⱪⱪa erixsun wǝ u ⱨayatliⱪi mol 
bolsun dǝp kǝldim».

(8) «Top.» 3:19-21 «Qünki insan baliliriniǌ bexiƣa kelidiƣini ⱨaywanlarƣimu kelidu, 
ularniǌ kɵridiƣini ohxax bolidu. Ulardin aldinⱪisi ⱪandaⱪ ɵlgǝn bolsa, keyinkisimu xundaⱪ 
ɵlidu, ularda ohxaxla birla nǝpǝs bardur. Insanniǌ ⱨaywanlardin ⱨeq artuⱪqiliⱪi yoⱪ; qünki 
ⱨǝmmǝ ix bimǝniliktur. Ularniǌ ⱨǝmmisi bir jayƣa baridu; ⱨǝmmisi topa-qaǌdin qiⱪⱪan, 
ⱨǝmmisi topa-qaǌƣa ⱪaytidu.

Kim adǝm baliliriniǌ roⱨini bilidu? U yuⱪiriƣa qiⱪamdu, buni kim bilidu? Ⱨaywanlarniǌ 
roⱨi, u yǝr tegigǝ qüxǝmdu, kim bilidu?».

Injil «2Kor.» 5:8 «Biz yurǝklik bolup, xuniǌdǝk tǝndin neri bolup Rǝb bilǝn billǝ bir 
makanda (u dunyada) boluxⱪa tehimu hursǝnmiz».

«Ibr.» 9:27 «Ⱨǝmmǝ adǝmniǌ bir ⱪetim ɵlüxi wǝ ɵlgǝndin keyin soraⱪⱪa tartilixi 
bekitilgǝn...»

(9) «Top.» 12:6 «Qünki insanniǌ ɵmridǝ, yǝni uniǌ sayidǝk tezla ɵtidiƣan mǝnisiz 
ɵmridiki barliⱪ künliridǝ uniǌƣa neminiǌ paydiliⱪ ikǝnlikini kim bilsun? Qünki insanƣa u 
kǝtkǝndin keyin ⱪuyax astida nemǝ ixniǌ bolidiƣanliⱪini kim dǝp berǝlisun?»

Tǝwrat «Mik.» 6:8 «I insan, U saǌa nemǝ ixniǌ yahxi ikǝnlikini kɵrsǝtkǝn, bǝrⱨǝⱪ, 
Pǝrwǝrdigar sǝndin nemǝ tǝlǝp ⱪilƣanliⱪini kɵrsǝtkǝn —

Adalǝtni yürgüzüx,
Meⱨribanliⱪni sɵyüx,
Seniǌ Hudayiǌ bilǝn billǝ kǝmtǝrlik bilǝn meǌixtin baxⱪa yǝnǝ nemǝ ixiǌ bolsun?»
Injil «Luⱪa» 6:23 «Xu küni (silǝrniǌ Hudaniǌ yolida ⱨǝⱪiⱪǝtǝn maǌƣanliⱪiǌlar 

ispatlanƣanda) xadlinip tǝntǝnǝ ⱪilip sǝkrǝǌlar. Qünki mana, ǝrxtǝ bolƣan in’amiǌlar 
zordur...!»

(10) «Top.» 7:16, 17 «Ɵzüǌni dǝp ⱨǝddidin ziyadǝ ⱨǝⱪⱪaniy bolma; wǝ ɵzüǌni dǝp 
ⱨǝddidin ziyadǝ dana bolma; ɵz-ɵzüǌni alaⱪzadǝ ⱪilmaⱪqimusǝn? Ɵzüǌni dǝp ⱨǝddidin 
ziyadǝ rǝzil bolma, yaki ǝhmǝⱪ bolma; ɵz ǝjiliǌ toxmay turup ɵlmǝkqimusǝn?» (buniǌƣa 
ⱪoyulƣan izaⱨatimizni kɵrüǌ ⱨǝm tɵwǝndiki ayǝtlǝr bilǝnmu selixturuǌ).

Injil «Yⱨ.» 8:34 «Əysa ularƣa jawab berip: — Bǝrⱨǝⱪ, bǝrⱨǝⱪ, Mǝn silǝrgǝ xuni eytip ⱪoyayki, 
gunaⱨ sadir ⱪilƣan kixi gunaⱨniǌ ⱪulidur».

Injil «Mat.» 5:20 «Qünki Mǝn silǝrgǝ xuni eytip ⱪoyayki, ⱨǝⱪⱪaniyliⱪiǌlar Tǝwrat ustazliri 
wǝ pǝrisiylǝrniǌkidin axmisa, ǝrx padixaⱨliⱪiƣa ⱨeqⱪaqan kirǝlmǝysilǝr».

Injil, «Rim.» 14:17 «Qünki Hudaniǌ padixaⱨliⱪi yemǝk-iqmǝktǝ ǝmǝs, bǝlki Muⱪǝddǝs 
Roⱨta bolƣan ⱨǝⱪⱪaniyliⱪ, inaⱪliⱪ-hatirjǝmlik wǝ xadliⱪtidur».

(11) «Top.» 7:20 «Bǝrⱨǝⱪ, yǝr yüzidǝ daim meⱨribanliⱪ yürgüzidiƣan, gunaⱨ sadir 
ⱪilmaydiƣan ⱨǝⱪⱪaniy adǝm yoⱪtur».

«Yǝx.» 53:9-11 (Mǝsiⱨ toƣruluⱪ bexarǝt) «Kixilǝr Uni rǝzillǝr bilǝn ortaⱪ bir gɵrgǝ bekitkǝn 
bolsimu,

Lekin U ɵlümidǝ bir bay bilǝn billǝ boldi,
Qünki U ⱨeqⱪaqan zorawanliⱪ ⱪilip baⱪmiƣan,
Uniǌ aƣzidin birǝr eƣizmu ⱨiylǝ-mikirlik sɵz tepilmas.
Biraⱪ Uni ezixni layiⱪ kɵrgǝn Pǝrwǝrdigardur;
U Uni azabⱪa qɵmüldürgüzdi.

Gǝrqǝ U Ɵz jenini gunaⱨni yuyidiƣan ⱪurbanliⱪ ⱪilƣan bolsimu,
Lekin U Ɵziniǌ uruⱪ-ǝwladlirini qoⱪum kɵrüp turidu,
Xundaⱪla Uniǌ kɵridiƣan künliri uzartilidu;
Wǝ Pǝrwǝrdigarniǌ kɵǌüldikiliri Uniǌ ⱪolida bolup rawaj tepip ǝmǝlgǝ axurulidu.
U Ɵzi tartⱪan japaniǌ mewisini kɵrüp mǝmnun bolidu;
Ⱨǝⱪⱪaniy Bolƣuqi Meniǌ ⱪulum Ɵziniǌ bilimliri bilǝn nurƣun kixilǝrgǝ ⱨǝⱪⱪaniyliⱪni 

yǝtküzidu.
Qünki U ularniǌ ⱪǝbiⱨliklirini Ɵzigǝ yükliwalidu...»
Injil, «Ibr.» 4:15 «Qünki bizgǝ tǝyinlǝngǝn Bax Kaⱨinimiz ajizliⱪlirimizƣa ⱨesdaxliⱪ 

ⱪilmiƣuqi ǝmǝs, bǝlki bizgǝ ohxax ⱨǝrhil azdurux-sinaⱪlarƣa duq kǝlgǝn, lekin gunaⱨ sadir 
ⱪilip baⱪmiƣuqidur».

(12) «Top.» 28:7 «(Meniǌ ⱪǝlbim buni yǝnila izdimǝktǝ, biraⱪ tehi tapalmidim!) — miǌ 
kixi arisida bir durus ǝrkǝkni taptim — biraⱪ xu miǌ kixi arisidin birmu durus ayalni 
tapalmidim».

Sulayman ɵzigǝ: «Meni kɵǌlüǌgǝ mɵⱨürdǝk,
Bilikiǌgǝ mɵⱨürdǝk bekitkǝysǝn;
Qünki muⱨǝbbǝt ɵlümdǝk küqlüktur;
Muⱨǝbbǝtniǌ ⱪizƣinixi tǝⱨtisaradǝk rǝⱨimsizdur;
Uniǌdin qiⱪⱪan ot uqⱪunliri,
— Yaⱨniǌ dǝⱨxǝtlik bir yalⱪunidur» degǝn sɵyümlüki «Xulamit»ni untup ⱪalƣan ohxaydu 

(«Küy» 8:6).
Injil, «Luⱪa», 1:26-28 «... Pǝrixtǝ Jǝbrail Huda tǝripidin Galiliyǝ ɵlkisidiki Nasarǝt degǝn bir 

xǝⱨǝrgǝ, pak ⱪiz Mǝryǝmniǌ ⱪexiƣa ǝwǝtildi... 
Jǝbrail uniǌ aldiƣa kirip uniǌƣa: 
— Salam saǌa, ǝy xǝpⱪǝtkǝ muyǝssǝr bolƣan ⱪiz! Pǝrwǝrdigar saǌa yardur! — dedi».
«Luⱪa», 8:2-3 «Uniǌ bilǝn billǝ barƣanlardin yǝnǝ yaman roⱨlardin wǝ aƣriⱪ-silaⱪlardin 

saⱪaytilƣan bǝzi ayallarmu bar idi; ularniǌ arisida ɵzidin yǝttǝ jin ⱨǝydǝp qiⱪirilƣan Mǝryǝm 
(Magdalliⱪ dǝp atalƣan), Ⱨerod hanniǌ saray ƣojidari Huzaniǌ ayali Yoanna, Suzanna wǝ 
baxⱪa nurƣun ayallarmu bar idi. Bular ɵz mal-mülükliri bilǝn Əysa wǝ uniǌ muhlisliriniǌ 
ⱨajǝtliridin qiⱪatti».

(13) «Top.» 8:8 «Ⱨeqkim ɵz roⱨiƣa igǝ bolalmas, yǝni ⱨeqkimniǌ ɵz roⱨini ɵzidǝ ⱪaldurux 
ⱨoⱪuⱪi yoⱪtur; ⱨeqkimniǌ ɵlüx künini ɵz ⱪolida tutux ⱨoⱪuⱪi yoⱪtur; xu jǝǌdin ⱪeqixⱪa 
ruhsǝt yoⱪtur; rǝzillik rǝzillikkǝ berilgüqilǝrni ⱪutⱪuzmas».

Injil «Yⱨ.» 10:17-18, (Əysa Mǝsiⱨ dǝydu) «Ata Meni xu sǝwǝbtin sɵyiduki, Mǝn jenimni 
ⱪayturuwelixim üqün uni pida ⱪilimǝn. Jenimni ⱨeqkim Mǝndin alalmaydu, Mǝn uni Ɵz 
ihtiyarim bilǝn pida ⱪilimǝn. Mǝn uni pida ⱪilixⱪa ⱨoⱪuⱪluⱪmǝn wǝ xundaⱪla uni 
ⱪayturuwelixⱪimu ⱨoⱪuⱪluⱪmǝn; bu ǝmrni Atamdin tapxuruwalƣanmǝn».

«Mat.» 27:50  «Əysa ⱪattiⱪ awaz bilǝn yǝnǝ bir warⱪiridi-dǝ, roⱨini ⱪoyuwǝtti».
«Luⱪa», 23:46  «Əysa ⱪattiⱪ awaz bilǝn nida ⱪilƣandin keyin: — I Ata! Roⱨimni ⱪoluǌƣa 

tapxurdum, — dedi-dǝ, tiniⱪi tohtap, jan üzdi».

(14) «Top.» 5:9, 10 «Tiriklǝr bolsa ɵzliriniǌ ɵlidiƣanliⱪini bilidu; biraⱪ ɵlgǝnlǝr bolsa 
ⱨeqnemini bilmǝydu; ularniǌ ⱨeq in’ami yǝnǝ bolmaydu; ular ⱨǝtta adǝmniǌ esidin 
kɵtürülüp ketip ⱪayta kǝlmǝydu ...ⱪoluǌ tutⱪanni barliⱪ Küqüǌ bilǝn ⱪilƣin; qünki sǝn 
baridiƣan tǝⱨtisarada ⱨeq hizmǝt, mǝⱪsǝt-pilan, bilim yaki ⱨekmǝt bolmaydu».

Dawut, Zǝbur, 16:9-11 «Xuǌa meniǌ ⱪǝlbim huxallandi,
Meniǌ roⱨim tehimu kɵtürülidu,
Meniǌ tenim aman-esǝnlikkǝ turidu;
Qünki jenimni tǝⱨtisarada ⱪaldurmaysǝn,
Xundaⱪla Seniǌ Muⱪǝddǝs Bolƣuqiǌƣa (Seniǌ Mǝsiⱨiǌgǝ, demǝkqi) qiriklixixlǝrni 

kɵrgüzmǝysǝn.
Sǝn maǌa ⱨayat yolini kɵrsitisǝn;
Ⱨuzuruǌda tolup taxⱪan xad-huramliⱪ bardur;
Oǌ ⱪoluǌda mǝǌgülük bǝⱨrǝ-lǝzzǝtlǝrmu bardur»
Injil «Yⱨ.» 5:28-29  «Buniǌƣa tǝǝjjüp ⱪilmaǌlar; qünki barliⱪ gɵrdǝ yatⱪanlar Uniǌ 

awazini aǌlaydiƣan waⱪit kelidu wǝ ular xuan yǝrlikliridin qiⱪixidu, yahxiliⱪ ⱪilƣanlar bolsa 
ⱨayatⱪa tirilidu, yamanliⱪ ⱪilƣanlar soraⱪⱪa tartilixⱪa tirilidu».

(15) «Top.» 12:9 «Bǝrⱨǝⱪ, insanmu ɵz waⱪti-saitini bilmǝydu!».
Injil «Yⱨ.» 17:1  «Əysa bu sɵzlǝrni ⱪilƣandin keyin, kɵzlirini ǝrxkǝ tikip, mundaⱪ dua ⱪildi: 
— I Ata, waⱪit-saǝt yetip kǝldi; Sǝn Oƣluǌƣa xan-xǝrǝp kǝltürgǝysǝn; buniǌ bilǝn 

Oƣluǌmu Saǌa xan-xǝrǝp kǝltüridu».

(16) «Top.» 19:10 «Pul ⱨǝmmǝ ixni ⱨǝl ⱪilar!» (ⱨǝjwiy, kinayilik gǝp, ǝlwǝttǝ).
Injil «Mat.» 28:6-33  «Daladiki nelupǝrlǝrniǌ ⱪandaⱪ ɵsidiƣanliⱪiƣa ⱪarap beⱪiǌlar! Ular 

ǝmgǝkmu ⱪilmaydu, qaⱪ egirmǝydu; lekin silǝrgǝ xuni eytayki, ⱨǝtta Sulayman toluⱪ xan-
xǝrǝptǝ turƣandimu uniǌ kiyinixi nilupǝrlǝrniǌ bir güliqilikmu yoⱪ idi... 

Xuǌa «nemǝ yǝymiz», «nemǝ iqimiz», «nemǝ kiyimiz?» dǝp ƣǝm ⱪilmaǌlar. Qünki yat 
ǝldikilǝr mana xundaⱪ ⱨǝmmǝ nǝrsigǝ intilidu, ǝmma ǝrxtiki Ataǌlar silǝrniǌ bu ⱨǝmmǝ 
nǝrsilǝrgǝ moⱨtajliⱪiǌlarni bilidu; xundaⱪ ikǝn, ⱨǝmmidin awwal Hudaniǌ padixaⱨliⱪi wǝ 
ⱨǝⱪⱪaniyliⱪiƣa intiliǌlar. U qaƣda, bularniǌ ⱨǝmmisi silǝrgǝ ⱪoxulup nesip bolidu».

Injil «1Tim.» 6:17 «Bu zamanda bay bolƣanlarƣa mǝƣrurlanmasliⱪni, tayanƣusiz ɵtkünqi 
bayliⱪⱪa ǝmǝs, bǝlki biz bǝⱨrimǝn boluxⱪa ⱨǝmmini bizgǝ sehiyliⱪ bilǝn tolup taxⱪan ⱨalda 
tǝminligüqi Hudaƣa tayinip ümid baƣlaxni tapiliƣin».

Bǝzi aqⱪuqluⱪ bayanlar

Tɵwǝndǝ biz aqⱪuqluⱪ bǝzi bayanlar üstidǝ ⱪisⱪiqǝ tohtilimiz. Oⱪurmǝnlǝr bu bayanlarni 
ɵzigǝ mas kelidiƣan toluⱪ hulasilirigǝ kǝltürsǝ, ular uniǌdin kɵp ⱨǝⱪiⱪǝtlǝrni aqalaydiƣan 
bolidu. Biraⱪ muǝllip (gǝrqǝ u «Ⱨekmǝt Topliƣuqi» bolsimu) ɵzi xu bayanlirini xu hulasilirigǝ 
kǝltürmǝydu. U oⱪurmǝnlǝrni «ⱨawada lǝylitip», qoǌⱪur oylandurux üqün bǝlkim ⱪǝstǝn 
xundaⱪ ⱪilƣan boluxi mumkin.

(1-bayan)  3:11  «U ⱨǝrbir ixniǌ waⱪti kǝlgǝndǝ güzǝl bolidiƣanliⱪini bekitkǝn; U yǝnǝ 
mǝǌgülükni insanlarniǌ kɵǌligǝ salƣanidi; xuǌa, insan Hudaniǌ ɵz ⱨayatiƣa baxtin 
ahirƣiqǝ nemini bekitkǝnlikini bilip yǝtmǝstur». Bu intayin ɵtkür bir sɵz. Insanniǌ ɵz 
mǝwjudiyitidin ⱨes ⱪilƣan ⱪanaǝtsizliki wǝ ǝtrapidiki dunyani qüxinixigǝ bolƣan qǝklǝr 
ǝmǝliyǝttǝ Hudadin kǝlgǝn; Uniǌ bu ixtiki mǝⱪsiti bolsa, insan Ɵzini izdixi üqündur. 1600 yil 
ilgiri, Mǝsiⱨiy tǝpǝkkurqi Awƣustin bu ⱨǝⱪiⱪǝtni «I Huda, Sǝn bizni ɵzüǌ üqün yaratⱪansǝn; 
xuǌa kɵǌlimiz Sǝndǝ aram tapmiƣuqǝ ⱨeq aram tapmaydu» dǝp ipadiligǝn. Huddi Injilda 
«Rim.» 8:19-21dǝ, Sulaymanniǌ munu sɵzlirini rosul Pawlus nǝⱪil kǝltürgǝndǝk: «Qünki 
pütkül kainat Hudaniǌ pǝrzǝntliriniǌ ayan ⱪilinixini intizarliⱪ bilǝn kütmǝktǝ. Qünki 

yaritilƣan kainat Hudaniǌ lǝniti astida ⱪelip, bimǝnilikkǝ qɵktürüldi. Bu, kainatniǌ ɵz 
ihtiyari bilǝn ǝmǝs, bǝlki uni Qɵktürgüqiniǌ iradisi bilǝn boldi wǝ xundaⱪ ümidi bilǝn boldiki, 
kainat ɵzimu qirixtin bolƣan ⱪulluⱪidin ⱪutⱪuzulup, Hudaniǌ pǝrzǝntlirigǝ beƣixlinidiƣan 
xan-xǝrǝpkǝ tǝwǝ bolƣan ⱨɵrlükkǝ erixtürülüxtin ibarǝt idi». 

(2-bayan) 3:14-15 «Hudaniǌ ⱪilƣanliriniǌ ⱨǝmmisi bolsa, mǝǌgülük bolidu, dǝp 
bilimǝn; uniǌƣa ⱨeqnǝrsini ⱪoxuxⱪa wǝ uniǌdin ⱨeqnǝrsini eliwetixkǝ bolmaydu; Hudaniǌ 
ularni ⱪilƣanliriniǌ sǝwǝbi insanni Ɵzidin ǝymindürüxtur. Ⱨazir bolƣanliri ɵtkǝndimu 
bolƣandur; kǝlgüsidǝ bolidiƣan ix alliⱪaqan bolƣandur; Huda ɵtkǝn ixlarni soraydu».

Adǝm mǝǌgülük ǝⱨmiyǝtni izdigǝn bolsa, ⱨǝmdǝ ⱨeqⱪandaⱪ ǝⱨmiyǝt «ⱪuyax astida» 
tepilmiƣan bolsa, undaⱪta 14-ayǝttiki ⱨǝⱪiⱪǝtkǝ ⱪarap, xundaⱪ adǝmniǌ ǝⱨwalini qüxǝnsǝk, 
xundaⱪ adǝmniǌ kɵǌlidǝ «Huda ⱪilƣan» bir ix bar, dǝp qüxiniximiz kerǝk. Bundaⱪ oy-hulasǝ 
adǝmni nijat yoliƣa kirgüzǝlǝydu: 15-ayǝt bolsa, Hudaniǌ soraⱪⱪa tartidiƣanliⱪini kɵrsitidu. 
Gǝrqǝ adǝmlǝr «ɵtkǝn ixlar»ni untusimu, Huda «ɵtkǝn ixlarni soraydu». Mǝyli u Hudani etirap 
ⱪilsun, ⱪilmisun, bu soraⱪ ⱨǝr adǝmniǌ wijdaniƣa berip taⱪilidu; qünki ⱨǝrbir adǝmniǌ 
wijdani, bolupmu ɵz gunaⱨi aldida, uniǌ «ɵzidin yuⱪiri bir Zat»ⱪa ⱨǝⱪiⱪiy jawabkarliⱪiniǌ 
mǝwjut ikǝnlikini sɵzsiz kɵrsitidu. Xuniǌdǝk ǝgǝr ɵlümdin keyin soal-soraⱪ bolidiƣan bolsa, 
undaⱪta adǝm pǝⱪǝt «tǝⱨtisaradiki bir kɵlǝǌgü»la bolmaydu; insanniǌ ⱪiyamǝt künidǝ 
tirildürülüxi muⱪǝrrǝr. Muxundaⱪ hulasigǝ kǝlgǝn bir oⱪurmǝn Muⱪǝddǝs Kitabtiki baxⱪa 
ⱪisimlardin ɵziniǌ ⱪalƣan soalliriƣa jawab tapalaydu, ǝlwǝttǝ.  

(3-bayan) ahirⱪi hulasǝ: 12:13-14 «Biz pütün ixⱪa diⱪⱪǝt ⱪilayli; Hudadin ⱪorⱪⱪin wǝ uniǌ 
ǝmr-pǝrmanliriƣa ǝmǝl ⱪilƣin; qünki bu insanniǌ toluⱪ mǝjburiyitidur; qünki adǝm ⱪilƣan 
ⱨǝrbir ix, jümlidin barliⱪ mǝhpiy ixlar, yahxi bolsun yaman bolsun, Huda ularniǌ soriⱪini 
ⱪilidu».

Bu bayan «Ⱨekmǝt Topliƣuqi»niǌ oⱪurmǝnni oylandurux üqün ⱪǝstǝn bǝzi ⱨǝⱪiⱪǝtlǝrni 
otturiƣa ⱪoymiƣanliⱪini kɵrsǝtsǝ kerǝk. Bu ayǝtlǝrni dǝrwǝⱪǝ «ⱨazirⱪi zaman kixiliri» üqün 
hux hǝwǝr deyixkǝ bolidu; gǝrqǝ «Ⱨekmǝt topliƣuqi» «Ⱨǝmmǝ ix bimǝniliktur» degǝn 
bolsimu, mǝzkur ayǝtlǝr ǝksiqǝ ⱨǝmmǝ ixniǌ ǝⱨmiyiti bar dǝp kɵrsitidu. Qünki ⱨǝrbir ixniǌ 
(mǝhpiy, yoxurun yaki oquⱪ, yahxi yaki yaman bolsun), Hudaƣa bolƣan muⱨimliⱪi bar — 
bolmisa U nemixⱪa «adǝm ⱪilƣan ⱨǝrbir ixniǌ soriⱪini» ⱪilsun? Ⱨayatniǌ ǝⱨmiyiti bardur 
— biraⱪ uni pǝⱪǝt tirik Hudaniǌ dostluⱪida bolux bilǝn tapⱪili bolidu.

